
ᱢᱩᱬᱩᱛ (Abstract) 

ᱢᱟᱹᱱᱢᱤ ᱢᱤᱫ ᱥᱟᱶᱛᱟᱨᱤᱱ ᱡᱤᱭᱟᱹᱞᱤ ᱠᱟᱱᱟᱠᱚ ᱾ ᱡᱟᱦᱟᱸᱭᱠᱚ ᱢᱟᱹᱱ ᱮᱢᱚᱜ ᱟᱨ 

ᱢᱟᱹᱱ ᱦᱟᱛᱟᱣ ᱠᱚ ᱵᱟᱰᱟᱭᱟ ᱩᱱᱠᱩᱜᱮ ᱢᱟᱹᱱᱢᱤᱠᱚ ᱢᱮᱛᱟᱠᱚ ᱠᱟᱱᱟ ᱾ ᱥᱟᱶᱛᱟ ᱵᱮᱜᱚᱨ 

ᱚᱠᱚᱭ ᱢᱟᱹᱱᱢᱤ ᱦᱚᱸ ᱮᱠᱞᱟ  ᱵᱟᱭ ᱛᱟᱦᱮᱸ ᱠᱮᱭᱟ ᱾ ᱥᱟᱶᱛᱟ ᱫᱚ, ᱦᱚᱲ ᱠᱚᱣᱟᱜ ᱢᱤᱫ ᱜᱟᱫᱮᱞ 

ᱧᱩᱛᱩᱢ ᱠᱟᱱᱟ ᱾ ᱢᱟᱹᱱᱢᱤᱠᱚ ᱛᱟᱞᱟᱨᱮ ᱥᱟᱶᱼᱥᱟᱶ ᱛᱟᱸᱦᱮᱸᱱ  ᱠᱷᱚᱱᱜᱮ ᱥᱟᱶᱛᱟ ᱦᱩᱭ 

ᱟᱠᱟᱱᱟ ᱾ ᱟᱯᱟᱱ ᱟᱹᱯᱤᱱ ᱜᱟᱛᱟᱠ ᱠᱚᱣᱟᱜ ᱥᱟᱶᱛᱟ ᱢᱮᱱᱟᱜᱼᱟ, ᱚᱱᱠᱟᱜᱮ ᱥᱟᱱᱛᱟᱲ 

ᱜᱟᱛᱟᱠ  ᱠᱚᱣᱟᱜ ᱦᱚᱸ ᱥᱟᱱᱛᱟᱲ ᱥᱟᱶᱛᱟ ᱢᱮᱱᱟᱜᱼᱟ ᱾ ᱢᱟᱹᱱᱢᱤ ᱥᱟᱶᱛᱟ ᱛᱟᱞᱟᱨᱮᱠᱚ 

ᱡᱟᱱᱟᱢᱚᱜᱼᱟ, ᱥᱟᱶᱛᱟ ᱛᱟᱞᱟ ᱨᱮᱠᱚ ᱛᱟᱲᱟᱢᱟ ᱟᱨ ᱥᱟᱶᱛᱟ ᱛᱟᱞᱟ ᱨᱮᱠᱚ ᱜᱩᱡᱩᱜᱼᱟ ᱾  

ᱥᱟᱶᱛᱟ  ᱨᱮ  ᱛᱟᱦᱮᱸ  ᱠᱟᱛᱮ  ᱫᱤᱱᱟᱹᱢ  ᱡᱤᱭᱚᱱ  ᱨᱮᱭᱟᱜ  ᱠᱟᱹᱢᱤ  ᱨᱮ  ᱜᱚᱲᱚ  ᱜᱚᱯᱚᱲᱚ  

ᱛᱟᱞᱟᱛᱮ  ᱡᱚᱦᱚᱲ  ᱛᱟᱦᱮᱸ  ᱠᱟᱛᱮ  ᱡᱤᱭᱚᱱ  ᱠᱚ  ᱠᱷᱟᱸᱰᱟᱣ  ᱤᱫᱤᱭᱮᱜᱼᱟ ᱾  ᱥᱟᱱᱟᱢ  

ᱢᱟᱹᱱᱢᱤ  ᱠᱚᱣᱟᱜ  ᱥᱟᱶᱛᱟ  ᱟᱹᱨᱤᱼᱪᱟᱹᱞᱤ,  ᱥᱟᱶᱛᱟ  ᱥᱮᱪᱮᱫ,  ᱥᱟᱶᱛᱟ  ᱡᱤᱭᱚᱱ  ᱟᱹᱨᱤ  ᱟᱨ  

ᱥᱟᱶᱛᱟ  ᱨᱮ  ᱯᱟᱹᱛᱭᱟᱹᱣ  ᱢᱮᱱᱟᱜᱼᱟ ᱾  ᱥᱤᱨᱡᱚᱱ  ᱨᱮᱭᱟᱜ  ᱥᱤᱨᱤᱡ  ᱨᱮ  ᱯᱟᱹᱛᱭᱟᱹᱣ  ᱫᱚᱦᱚ  

ᱠᱟᱛᱮ  ᱚᱱᱟ  ᱠᱚᱠᱚ  ᱢᱟᱱᱟᱣ  ᱵᱟᱛᱟᱣ  ᱟᱹᱜᱩᱭᱮᱜᱼᱟ ᱾  ᱯᱤᱲᱦᱤ  ᱪᱮᱛᱟᱱ  ᱯᱤᱲᱦᱤ  ᱨᱮᱭᱟᱜ  

ᱞᱮᱜᱽᱼᱟᱹᱨᱤ,  ᱱᱤᱭᱚᱢ  ᱫᱷᱚᱨᱚᱢ  ᱞᱮᱠᱟ  ᱛᱮᱠᱚ  ᱠᱟᱹᱢᱤ  ᱟᱹᱜᱩᱭᱮᱜᱼᱟ ᱾  ᱥᱟᱱᱛᱟᱲ  ᱠᱚᱫᱚ  

ᱵᱤᱪᱟᱹᱨᱤᱭᱟᱹ  ᱦᱚᱲ  ᱠᱟᱱᱟᱠᱚ  ᱾  ᱫᱟᱨᱮ,  ᱫᱷᱤᱨᱤ,  ᱵᱤᱨ,  ᱵᱩᱨᱩ,  ᱜᱟᱰᱟ,  ᱢᱩᱰᱩ,  ᱵᱩᱱᱩᱢ,  

ᱚᱛ,  ᱦᱟᱥᱟ  ᱨᱮᱜᱮ  ᱯᱟᱹᱛᱭᱟᱹᱣ  ᱢᱮᱱᱟᱜᱼᱟ ᱾ ᱜᱩᱨᱩᱼ ᱪᱮᱞᱟ,  ᱥᱮᱸᱫᱽᱨᱟᱼ ᱠᱟᱨᱠᱟ, ᱥᱟᱹᱜᱩᱱᱼ 

ᱚᱥᱟᱹᱜᱩᱱ,  ᱵᱮᱥᱼ ᱵᱟᱹᱲᱤᱡ  ᱦᱩᱰᱤᱧᱼᱢᱟᱨᱟᱝ  ᱟᱹᱨᱤᱪᱟᱹᱞᱤ  ᱢᱮᱱᱟᱜᱼᱟ ᱾  ᱡᱟᱱᱟᱢ  

ᱪᱷᱟᱹᱴᱤᱭᱟᱹᱨ,  ᱵᱟᱯᱞᱟᱼ ᱵᱮᱦᱟ,  ᱟᱨ  ᱜᱩᱡᱩᱜᱼ ᱵᱩᱨᱩᱜ  ᱠᱚ  ᱢᱤᱫᱴᱟᱝ  ᱟᱹᱨᱤ  ᱛᱮ  ᱛᱚᱞ  

ᱢᱮᱱᱟᱜᱼᱟ  ᱾                      

ᱢᱩᱬ ᱟᱹᱲᱟᱹᱠᱚ-  ᱥᱟᱶᱛᱟ, ᱮᱨᱮ, ᱫᱟᱸᱥᱟᱸᱭ ᱜᱩᱨᱩ, ᱥᱮᱸᱫᱽᱨᱟ, ᱛᱟᱞᱟᱠ, ᱟᱸᱫᱷᱟ 

ᱯᱟᱹᱛᱚᱭᱟᱹᱣ ᱾ 

ᱚᱱᱚᱬ (Introduction) 

ᱥᱟᱶᱛᱟ  ᱨᱮ  ᱡᱤᱭᱚᱱ  ᱠᱷᱮᱢᱟᱣ,  ᱢᱟᱱᱟᱣ  ᱵᱟᱛᱟᱣ,  ᱯᱟᱹᱛᱭᱟᱹᱣ,  ᱟᱱᱟᱴ,  ᱮᱴᱠᱮᱴᱚᱬᱮ,  

ᱦᱟᱞᱚᱛ,  ᱥᱮᱨᱣᱟ,  ᱟᱹᱨᱤᱼᱪᱟᱹᱞᱤ,  ᱥᱟᱶᱛᱟᱨᱤ  ᱵᱚᱱᱚᱫᱚᱞ  ᱟᱨ ᱞᱟᱠᱪᱟᱨ  ᱨᱮᱭᱟᱜ  ᱫᱚᱥᱟ  

ᱥᱟᱶᱦᱮᱫ  ᱛᱟᱞᱟ  ᱛᱮ  ᱥᱚᱫᱚᱨ  ᱜᱮ  ᱥᱟᱶᱛᱟ  ᱪᱤᱛᱟᱹᱨ ᱠᱚ  ᱢᱮᱛᱟᱜ  ᱠᱟᱱᱟ ᱾ ‘ᱨᱟᱹᱨᱤ 

ᱪᱮᱛᱟᱱ ᱛᱮ’ ᱜᱟᱭᱟᱱ ᱠᱷᱚᱱ ᱫᱚ ᱮᱨᱮ, ᱫᱟᱸᱥᱟᱭ  ᱜᱩᱨᱩ, ᱥᱮᱸᱫᱽᱨᱟ, ᱛᱟᱞᱟᱠ ᱟᱨ  ᱟᱸᱫᱷᱟ 

ᱯᱟᱹᱛᱭᱟᱹᱣ ᱨᱮᱭᱟᱜ ᱪᱤᱛᱟᱹᱨ ᱠᱚ ᱥᱟᱵ ᱨᱟᱠᱟᱵ ᱠᱟᱛᱮ  ᱚᱞ  ᱥᱚᱫᱚᱨ  ᱟᱠᱟᱱᱟ ᱾   

ᱥᱟᱶᱦᱮᱫ ᱧᱮᱞᱟᱹᱨᱩ (Literature Review) 

ᱱᱚᱣᱟ  ᱚᱱᱚᱞ  ᱚᱞ  ᱯᱩᱨᱟᱹᱣ  ᱞᱟᱹᱜᱤᱫ  ᱛᱮ   ᱵᱷᱚᱜᱽᱞᱟ  ᱥᱚᱨᱮᱱᱼᱮ ᱚᱞ  ᱟᱠᱟᱜ  ‘ᱨᱟᱹᱦᱤ 

ᱪᱮᱛᱟᱱ ᱛᱮ’  ᱜᱟᱭᱟᱱ ᱢᱚᱱᱮ  ᱞᱟᱜᱟᱣ  ᱠᱟᱛᱮ ᱯᱟᱲᱦᱟᱣ ᱦᱩᱭ ᱟᱠᱟᱱᱟ ᱾ ᱚᱱᱟ  ᱠᱚ 

ᱯᱟᱲᱦᱟᱣ  ᱠᱟᱛᱮ  ᱥᱟᱶᱛᱟ  ᱨᱮ ᱦᱩᱭᱩᱜ ᱠᱟᱱ ᱡᱤᱱᱤᱥᱠᱚ  ᱚᱞ  ᱨᱟᱠᱟᱵ  ᱟᱠᱟᱱᱟ ᱾  

ᱠᱷᱚᱸᱫᱽᱨᱚᱱ ᱟᱹᱨᱤ (Research Methodology) 

ᱱᱚᱣᱟ  ᱠᱷᱚᱸᱫᱽᱨᱚᱱ  ᱚᱱᱚᱞ  ᱚᱞ  ᱯᱩᱨᱟᱹᱣ ᱨᱮ ᱫᱚᱥᱟᱨᱟᱱᱟᱜ ᱛᱮᱛᱮᱫ ᱛᱩᱢᱟᱹᱞ  ᱠᱟᱛᱮ 

ᱵᱤᱪᱷᱱᱟᱹᱣᱟᱱᱟᱜ  ᱠᱷᱚᱸᱫᱽᱨᱚᱱ  ᱟᱹᱨᱤ  ᱵᱮᱵᱷᱟᱨ   ᱦᱩᱭ  ᱟᱠᱟᱱᱟ ᱾  ᱵᱷᱚᱜᱽᱞᱟ  ᱥᱚᱨᱮᱱ 

ᱚᱞᱟᱜ  “ᱨᱟᱹᱦᱤ ᱪᱮᱛᱟᱱ ᱛᱮ”  ᱜᱟᱭᱟᱱ  ᱯᱟᱲᱦᱟᱣ ᱠᱟᱛᱮ  ᱚᱱᱟ  ᱨᱮ  ᱢᱮᱱᱟᱜ  ᱥᱟᱶᱛᱟ 

ᱪᱤᱛᱟᱹᱨᱠᱚ  ᱵᱤᱥᱲᱤ  ᱟᱠᱟᱱᱟ ᱾       

ᱮᱨᱮ   

ᱥᱟᱱᱛᱟᱲ  ᱥᱟᱶᱛᱟ  ᱨᱮ  ᱥᱟᱨᱼᱥᱟᱹᱜᱩᱱ  ᱨᱮᱭᱟᱜ  ᱟᱹᱰᱤ  ᱢᱚᱦᱚᱛ  ᱢᱮᱱᱟᱜᱼᱟ ᱾  ᱥᱟᱶᱛᱟ  ᱨᱮ  

ᱥᱟᱨᱼᱥᱟᱹᱜᱩᱱ  ᱧᱟᱢ  ᱠᱟᱛᱮ  ᱮᱱᱟᱝ ᱜᱮ  ᱟᱹᱛᱩ  ᱫᱤᱥᱚᱢ  ᱵᱚᱱ  ᱛᱮᱸᱜᱮᱱ  ᱞᱮᱜᱼᱟ ᱾  

ᱡᱟᱦᱮᱨᱜᱟᱲ,  ᱢᱟᱹᱡᱷᱤᱼᱛᱷᱟᱱ  ᱟᱨ  ᱢᱟᱲᱜᱷᱟᱹᱴᱤ  ᱠᱚᱵᱚᱱ  ᱵᱮᱨᱮᱫ  ᱞᱮᱜᱼᱟ ᱾  ᱵᱟᱯᱞᱟ  

ᱵᱮᱦᱟ  ᱨᱮᱦᱚᱸ  ᱥᱟᱨᱼᱥᱟᱹᱜᱩᱱ  ᱫᱚᱵᱚᱱ  ᱯᱟᱸᱡᱟᱭᱮᱫ ᱜᱮᱭᱟ ᱾  ᱥᱟᱱᱛᱟᱲ  ᱦᱚᱲ  ᱠᱚᱫᱚ  

ᱵᱟᱹᱦᱩ  ᱧᱮᱜᱼᱧᱮᱞ  ᱪᱮ  ᱡᱟᱶᱟᱭ  ᱧᱮᱜᱼᱧᱮᱞ  ᱥᱮᱱᱚᱜ  ᱚᱠᱛᱚ  ᱵᱷᱤᱛᱟᱹᱨ  ᱨᱮ  ᱞᱚᱴᱟ  ᱫᱟᱜ  

ᱵᱚᱱ  ᱫᱚᱲᱚᱢ  ᱚᱴᱚ  ᱠᱟᱜ  ᱠᱟᱱᱟ ᱾  ᱢᱤᱫ  ᱯᱟᱹᱭᱞᱟᱹ  ᱦᱳᱲᱳ  ᱫᱷᱚᱨᱚᱢ  ᱧᱩᱛᱩᱢ  ᱛᱮ  ᱥᱚᱝ  

ᱠᱟᱛᱮ  ᱚᱱᱟ  ᱫᱚ  ᱜᱷᱮᱸᱴ  ᱠᱟᱛᱮ  ᱵᱟᱹᱦᱩ  ᱧᱮᱜᱼᱧᱮᱞ  ᱥᱮ  ᱡᱟᱶᱟᱭ  ᱧᱮᱜᱼᱧᱮᱞ  ᱚᱠᱛᱚ  ᱵᱚᱱ  

ᱤᱫᱤ  ᱛᱟᱨᱟᱭᱟ ᱾  ᱵᱟᱹᱦᱩ  ᱧᱮᱜᱼᱧᱮᱞ  ᱥᱮ  ᱡᱟᱶᱟᱭ  ᱧᱮᱜᱼᱧᱮᱞ  ᱠᱷᱚᱱ  ᱨᱩᱣᱟᱹᱲ  ᱦᱮᱡ  ᱠᱟᱛᱮ  

ᱞᱚᱴᱟ  ᱫᱟᱜ  ᱵᱚᱱ  ᱧᱮᱞᱟ  ᱟᱨ  ᱯᱟᱹᱭᱞᱟᱹ  ᱦᱳᱲᱳ  ᱵᱚᱱ  ᱥᱚᱝ  ᱨᱩᱣᱟᱹᱲᱟ ᱾  ᱞᱚᱴᱟ  ᱫᱟᱜ  

ᱠᱚᱢ  ᱞᱮᱱᱠᱷᱟᱱ  ᱟᱨ  ᱥᱚᱝ  ᱦᱳᱲᱳ  ᱟᱹᱫᱷᱤ  ᱞᱮᱱᱠᱷᱟᱱ  ᱵᱚᱱ  ᱢᱚᱱᱮᱭᱟ  ᱥᱟᱹᱜᱩᱱ  ᱵᱟᱝ  

ᱜᱟᱱ  ᱞᱮᱱᱟ ᱾  ᱞᱚᱴᱟ  ᱫᱟᱜ  ᱴᱷᱤᱠ  ᱜᱮᱠᱷᱟᱱ  ᱟᱨ  ᱥᱚᱝ  ᱦᱳᱲᱳ  ᱰᱷᱮᱨ  ᱞᱮᱱᱠᱷᱟᱱ  ᱵᱚᱱ  

ᱢᱚᱱᱮᱭᱟ  ᱥᱟᱹᱜᱩᱱ  ᱫᱚ  ᱜᱟᱱ  ᱟᱠᱟᱱ  ᱜᱮᱭᱟ ᱾  ᱚᱱᱟ  ᱵᱷᱮᱜᱮᱫ  ᱠᱚᱲᱟ  ᱯᱟᱦᱴᱟ  ᱟᱹᱛᱩ  

ᱥᱤᱢᱟᱹ  ᱟᱨ  ᱠᱩᱲᱤ  ᱯᱟᱦᱴᱟ  ᱟᱹᱛᱩ  ᱥᱤᱢᱟᱹ  ᱥᱟᱲᱮ  ᱠᱚᱨᱮ  ᱦᱚᱸ  ᱜᱟᱱᱚᱜ  ᱵᱟᱝᱜᱟᱱᱚᱜ  

ᱜᱷᱚᱴᱚᱱ  ᱠᱚᱦᱚᱸ  ᱵᱚᱱ  ᱧᱮᱞ  ᱤᱫᱤᱭᱟ ᱾  ᱦᱚᱨ  ᱨᱮ  ᱥᱮᱛᱟ  ᱛᱟᱯᱟᱢ,  ᱥᱮᱸᱜᱮᱞ  ᱧᱮᱞ  ᱧᱟᱢ,  

ᱨᱚᱦᱚᱲ  ᱰᱟᱹᱨ  ᱨᱮ  ᱠᱟᱹᱦᱩ  ᱪᱮᱬᱮ  ᱟᱵᱠᱚᱜ,  ᱡᱟᱞᱟᱢ  ᱛᱮᱧ,  ᱰᱷᱤᱝᱠᱤ  ᱨᱮᱭᱟᱜ  ᱥᱟᱰᱮ,  

ᱟᱹᱡᱟᱹᱲᱤ  ᱴᱷᱤᱞᱤ  ᱫᱤᱯᱤᱞ,  ᱯᱤᱭᱚ  ᱪᱮᱬᱮ  ᱨᱟᱜ,  ᱴᱷᱚᱯᱭᱟ  ᱪᱮᱬᱮ  ᱨᱟᱜ,  ᱥᱟᱦᱟᱱ  ᱟᱹᱜᱩ,  

ᱫᱟᱨᱮ  ᱢᱟᱜ,  ᱛᱩᱭᱩ  ᱨᱟᱜ  ᱠᱚᱫᱚ  ᱚᱥᱟᱹᱜᱩᱱ  ᱠᱟᱱᱟ ᱾  ᱟᱨ ᱟᱹᱛᱤᱧ  ᱰᱟᱺᱜᱽᱨᱤ  ᱧᱮᱞ,  ᱯᱮᱨᱮᱡ  

ᱴᱷᱤᱞᱤ  ᱫᱤᱯᱤᱞ,  ᱦᱟᱹᱠᱩ  ᱧᱮᱞ  ᱧᱟᱢ,  ᱢᱚᱲᱟ  ᱥᱮ  ᱜᱚᱡ  ᱦᱚᱲ  ᱧᱮᱞ,  ᱵᱤᱧ  ᱧᱮᱞ  ᱠᱚᱫᱚ  

ᱥᱟᱹᱜᱩᱱ  ᱠᱟᱱᱟ ᱾ ᱚᱱᱠᱟ  ᱞᱮᱠᱟᱛᱮ  ᱥᱟᱹᱜᱩᱱ  ᱟᱨ  ᱚᱥᱟᱹᱜᱩᱱ  ᱵᱚᱱ  ᱥᱟᱞᱟ  ᱵᱟᱪᱷᱟᱣᱟ ᱾  

ᱚᱠᱟ  ᱠᱚᱫᱚ  ᱵᱚᱸᱜᱟ  ᱵᱩᱨᱩ  ᱛᱮ  ᱥᱟᱭᱚᱜ  ᱠᱷᱟᱱ  ᱚᱱᱟ  ᱠᱚᱫᱚ  ᱵᱚᱸᱜᱟ  ᱵᱩᱨᱩ  ᱠᱟᱛᱮ  

ᱵᱚᱱ  ᱢᱮᱴᱟᱣ  ᱠᱟᱜᱼᱟ ᱾  ᱵᱚᱸᱜᱟ  ᱛᱮ  ᱵᱟᱝ  ᱜᱟᱱᱚᱜ  ᱚᱥᱟᱹᱜᱩᱱ  ᱠᱚᱫᱚ  ᱮᱨᱮ  ᱵᱚᱱ  

ᱢᱮᱛᱟᱜ  ᱠᱟᱱᱟ ᱾  ᱚᱱᱠᱟᱛᱮ  ᱵᱟᱯᱞᱟ  ᱠᱟᱛᱷᱟ  ᱫᱚ  ᱚᱸᱰᱮ  ᱜᱮᱵᱚᱱ  ᱛᱷᱩᱠᱟᱹᱢ  ᱠᱟᱜᱼᱟ ᱾ 

‘ᱨᱟᱹᱦᱤ  ᱪᱮᱛᱟᱱ  ᱛᱮ’  ᱜᱟᱭᱟᱱ  ᱨᱮ  ᱮᱨᱮ  ᱨᱮᱜᱟᱜ  ᱠᱟᱛᱷᱟ  ᱟᱹᱰᱤ  ᱱᱟᱯᱟᱭ  ᱛᱮ  ᱥᱚᱫᱚᱨ  

ᱟᱠᱟᱱᱟ ᱾  ᱥᱟᱞᱜᱟᱰᱤ  ᱟᱹᱛᱩ  ᱨᱮᱱᱤᱡ  ᱢᱚᱫᱚᱱ  ᱢᱟᱹᱡᱷᱤ  ᱥᱟᱨ  ᱥᱟᱹᱜᱩᱱ  ᱵᱟᱝ  ᱧᱟᱢ  

ᱠᱟᱛᱮ  ᱟᱹᱡᱤᱡ  ᱦᱚᱯᱚᱱ  ᱥᱤᱨᱚᱱ  ᱫᱚ  ᱫᱩᱜᱽᱫᱟᱹ   ᱨᱮᱱᱤᱡ  ᱠᱟᱹᱨᱢᱩ  ᱢᱟᱹᱡᱷᱤ  ᱦᱚᱯᱚᱱ  

ᱮᱨᱟ  ᱩᱯᱟᱹᱞ  ᱥᱟᱶ  ᱨᱟᱹᱦᱤ  ᱪᱮᱛᱟᱱ  ᱛᱮᱭ   ᱵᱟᱯᱞᱟ  ᱠᱮᱫᱮᱭᱟ ᱾  ᱵᱟᱯᱞᱟ  ᱦᱤᱞᱚᱜ  ᱠᱷᱚᱱ  

ᱵᱟᱹᱨᱥᱤᱧ  ᱜᱟᱱ  ᱢᱟᱹᱡᱷᱤ  ᱠᱚᱨᱤᱱ  ᱰᱟᱺᱜᱽᱨᱤ  ᱵᱟᱝᱠᱚ  ᱵᱚᱞᱚ  ᱞᱮᱱᱟ  ᱾  ᱠᱟᱹᱨᱤ  ᱜᱟᱹᱭ  

ᱛᱟᱠᱚ  ᱫᱚ  ᱠᱩᱞ  ᱴᱷᱮᱱᱮ  ᱡᱚᱢ  ᱚᱪᱚ  ᱮᱱᱟ ᱾  ᱱᱚᱛᱮ    ᱵᱟᱯᱞᱟ  ᱦᱤᱞᱚᱜ  ᱠᱷᱚᱱᱼᱜᱮ  

ᱥᱤᱨᱚᱱᱟᱜ  ᱫᱚ  ᱡᱤᱣᱤ  ᱠᱚᱛᱟᱭ  ᱫᱷᱩᱨ  ᱫᱷᱩᱨᱟᱹᱜ  ᱜᱮᱭ  ᱵᱩᱡᱷᱟᱹᱣᱮᱫ  ᱛᱟᱦᱮᱸ ᱠᱟᱱᱟ ᱾  

ᱵᱚᱦᱚᱜ  ᱠᱚ  ᱟᱹᱰᱤ  ᱦᱟᱢᱟᱞ  ᱜᱮᱭ  ᱟᱹᱭᱠᱟᱹᱣᱮᱫ  ᱛᱟᱦᱮᱸ  ᱠᱟᱱᱟ ᱾  ᱢᱮᱫ ᱨᱮ  ᱡᱟᱹᱯᱤᱫ  ᱜᱮ  

ᱵᱟᱭ  ᱦᱤᱡᱩᱜ  ᱠᱟᱱ  ᱛᱟᱭᱟ ᱾  ᱠᱟᱞᱟᱝ  ᱰᱚᱞᱟᱝ  ᱠᱚᱝᱠᱟ  ᱛᱟᱱᱟᱜ  ᱞᱮᱠᱟᱭ  ᱨᱚᱲ  

ᱵᱟᱰᱟᱭᱮᱫ  ᱠᱟᱱ  ᱛᱟᱦᱮᱸ  ᱠᱟᱱᱟ ᱾  ᱱᱚᱣᱟ  ᱜᱷᱚᱴᱚᱱ  ᱠᱚ  ᱦᱩᱭ  ᱮᱱᱠᱷᱟᱱ  ᱢᱚᱫᱚᱱ  

ᱢᱟᱹᱡᱷᱤ  ᱫᱚ  ᱥᱟᱹᱢᱩᱭ  ᱞᱟᱹᱭ  ᱟᱫᱮᱭᱟᱼ “ᱥᱟᱨ  ᱥᱟᱹᱜᱩᱱ  ᱵᱚᱱ  ᱪᱟᱞᱟᱣ  ᱞᱮᱱ  ᱚᱠᱛᱚ  

ᱫᱩᱜᱽᱫᱟᱹ  ᱟᱹᱛᱩ  ᱵᱟᱦᱮᱨ  ᱨᱮ  ᱱᱟᱥᱮᱱᱟᱜ  ᱚᱼᱥᱟᱹᱜᱩᱱ  ᱧᱚᱜ  ᱞᱮᱱᱟ ᱾  ᱚᱱᱟ  ᱠᱚᱫᱚ  ᱟᱯᱮ  

ᱵᱟᱝ  ᱯᱮ  ᱛᱷᱤᱛ  ᱟᱠᱟᱣᱟᱱᱟ ᱾  ᱩᱭᱦᱟᱹᱨ  ᱞᱮᱫᱼᱟᱹᱧ  ᱚᱱᱟ  ᱚᱼᱥᱟᱹᱜᱩᱱ  ᱵᱚᱸᱜᱟ  ᱵᱩᱨᱩ  ᱛᱮ  

ᱢᱩᱪᱟᱹᱫᱚᱜᱼᱟ ᱾  ᱢᱮᱱᱠᱷᱟᱱ  ᱪᱮᱫ  ᱪᱤᱠᱟᱭᱮᱱᱟ  ?  ᱡᱟᱣ  ᱫᱤᱱ  ᱟᱹᱯᱩᱧᱮ  ᱞᱟᱹᱭ  ᱛᱟᱦᱮᱸᱱ,  

ᱥᱟᱞᱜᱟᱰᱤ  ᱢᱟᱹᱡᱷᱤ  ᱵᱟᱹᱠᱷᱩᱞ  ᱨᱤᱱ  ᱜᱟᱹᱭ  ᱢᱮᱨᱚᱢ  ᱫᱚ  ᱠᱩᱞ  ᱴᱷᱮᱱ  ᱵᱟᱝ  ᱠᱚ  ᱡᱚᱢ  

ᱚᱪᱚᱜᱼᱟ ᱾  ᱱᱚᱣᱟ  ᱢᱟ  ᱢᱟᱨᱟᱝ  ᱚᱜᱷᱚᱴᱚᱱ  ᱦᱩᱭᱮᱱ  ᱫᱚ  ?”1 ᱥᱟᱱᱛᱟᱲ  ᱥᱟᱶᱛᱟ  ᱨᱮ  

ᱢᱚᱫᱚᱱ  ᱢᱟᱹᱡᱷᱤ  ᱞᱮᱠᱟᱱ  ᱦᱚᱲ  ᱫᱤᱥᱚᱢ  ᱨᱮ  ᱛᱤᱱᱟᱹᱜ  ᱢᱮᱱᱟᱜ  ᱠᱚᱣᱟ  ᱡᱟᱦᱟᱸᱭ  ᱫᱚ  

ᱥᱮᱫᱟᱭ  ᱦᱟᱯᱲᱟᱢᱠᱚ  ᱢᱟᱜ  ᱯᱷᱟᱫᱟ  ᱟᱠᱟᱫ  ᱦᱚᱨᱛᱮ  ᱵᱟᱠᱚ  ᱛᱟᱲᱟᱢᱮᱫ  ᱠᱟᱱᱟ ᱾  

ᱟᱡᱚᱫᱤᱭᱟᱹ  ᱵᱩᱨᱩ  ᱯᱷᱮᱰ  ᱨᱮ  ᱥᱤᱱᱫᱷᱩ  ᱫᱟᱥᱟᱸᱭ  ᱜᱩᱨᱩ  ᱟᱡ  ᱨᱤᱱ  ᱪᱮᱞᱟ  ᱠᱚᱲᱟᱠᱚ  

ᱫᱟᱥᱟᱸᱭ  ᱠᱚ  ᱮᱱᱮᱱ  ᱠᱟᱱᱟ ᱾  ᱢᱚᱫᱚᱱ  ᱦᱚᱯᱚᱱ  ᱥᱤᱨᱚᱱ  ᱠᱚᱝᱠᱟ  ᱛᱮ  ᱠᱟᱞᱟᱝᱼᱰᱚᱞᱟᱝ  

ᱠᱟᱛᱮ  ᱚᱠᱟ  ᱥᱮᱫ  ᱪᱚᱭ  ᱧᱤᱨ  ᱞᱮᱱᱟ ᱾  ᱚᱱᱟᱛᱮ  ᱢᱚᱫᱚᱱ  ᱢᱟᱹᱡᱷᱤ  ᱚᱠᱟᱞ  ᱨᱮ  ᱫᱤᱦᱨᱤᱭᱟᱜ  

ᱵᱤᱱ  ᱟᱸᱫᱮ  ᱛᱮ,  ᱵᱩᱨᱩ  ᱵᱚᱸᱜᱟᱠᱚ  ᱵᱤᱱ  ᱠᱩᱞᱤ  ᱵᱩᱡᱷᱟᱹᱣ  ᱠᱟᱛᱮᱼᱮ  ᱥᱮᱸᱫᱽᱨᱟ  ᱚᱪᱚᱭᱮᱫ  

ᱠᱚᱣᱟ ᱾  ᱟᱜ,  ᱥᱟᱨ,  ᱠᱟᱹᱯᱤ  ᱮᱱᱟᱢᱠᱚ  ᱥᱟᱵ  ᱠᱟᱛᱮ  ᱫᱟᱥᱟᱸᱭ  ᱜᱩᱨᱩ  ᱥᱤᱱᱫᱷᱩ  ᱟᱨ  ᱟᱡ  

ᱨᱤᱱ  ᱪᱮᱞᱟ  ᱠᱚᱲᱟᱠᱚ  ᱧᱟᱯᱟᱢ  ᱮᱱᱟ  ᱩᱱᱨᱮ  ᱥᱩᱸᱫᱟᱹᱨ  ᱟᱡᱤᱡ  ᱜᱩᱨᱩ  ᱥᱤᱱᱫᱷᱩᱭ ᱞᱟᱹᱭ 

ᱟᱫᱮᱭᱟ ᱼ “ᱵᱟᱰᱟᱭ  ᱟᱠᱟᱱᱟ  ᱦᱚᱯᱚᱱ  ᱛᱮᱫ  ᱞᱟᱹᱜᱤᱫ  ᱵᱟᱹᱦᱩ  ᱧᱟᱢ  ᱪᱟᱞᱟᱜ  ᱚᱠᱛᱮ  

ᱴᱷᱚᱭᱟ  ᱴᱷᱮᱱᱮ  ᱦᱟᱞᱚ  ᱚᱪᱚ  ᱞᱮᱱᱟ ᱾  ᱮᱱᱦᱚ  ᱱᱚᱣᱟ  ᱠᱟᱛᱷᱟᱭ  ᱩᱠᱩ  ᱫᱚᱦᱚ  ᱞᱮᱫᱼᱟ  

᱾  ᱦᱚᱯᱚᱱ  ᱛᱮᱫ  ᱫᱩᱜᱽᱫᱟᱹ  ᱢᱟᱹᱡᱷᱤ  ᱦᱚᱯᱚᱱ  ᱮᱨᱟᱛ  ᱥᱟᱶᱮ  ᱵᱟᱯᱞᱟ  ᱠᱮᱫᱮᱭᱟ ᱾”2  

ᱚᱱᱟᱛᱮ  ᱥᱤᱨᱚᱱ  ᱫᱚᱭ  ᱠᱚᱝᱠᱟᱜ  ᱠᱟᱱᱟ ᱾  ᱥᱟᱨᱼᱥᱟᱹᱜᱩᱱ  ᱵᱟᱝ  ᱧᱟᱢ  ᱠᱟᱛᱮ  ᱵᱟᱯᱞᱟᱜ  

ᱨᱮᱭᱟᱜ  ᱫᱚᱥᱟ  ᱫᱚ  ᱱᱚᱝᱠᱟᱼᱜᱮ  ᱦᱩᱭᱩᱜᱼᱟ ᱾  ᱡᱟᱦᱟᱸᱭ  ᱦᱚᱲᱠᱚ  ᱱᱩᱠᱨᱤᱼᱪᱟᱹᱠᱨᱤ  ᱧᱟᱢ  

ᱠᱟᱛᱮ  ᱥᱚᱦᱟᱨ  ᱵᱟᱡᱟᱨ  ᱠᱚᱨᱮ  ᱢᱮᱱᱟᱜ  ᱠᱚᱣᱟ  ᱩᱱᱠᱩ ᱦᱚᱸ  ᱡᱮᱢᱚᱱ  ᱥᱟᱨᱼᱥᱟᱹᱜᱩᱱ  ᱧᱮᱞ  

ᱠᱟᱛᱮ  ᱮᱱᱟᱝᱼᱜᱮ  ᱵᱟᱯᱞᱟ  ᱫᱚ  ᱞᱟᱹᱠᱛᱤᱜ  ᱠᱟᱱᱟ ᱾  ᱥᱮᱫᱟᱭ  ᱦᱟᱯᱲᱟᱢ  ᱠᱚᱠᱚ  ᱢᱟᱜ  

ᱯᱷᱟᱫᱟ  ᱟᱠᱟᱜ  ᱦᱚᱨ  ᱰᱟᱦᱟᱨ ᱛᱮᱜᱮ  ᱥᱟᱱᱟᱢ  ᱦᱚᱲ  ᱵᱚᱱ  ᱛᱟᱲᱟᱢ  ᱞᱮᱠᱷᱟᱱ  ᱥᱟᱶᱛᱟ  

ᱨᱤᱱ  ᱦᱚᱲ  ᱨᱤᱱᱟᱹᱭ  ᱨᱮᱵᱚᱱ  ᱛᱟᱦᱮᱱᱟ ᱾  

ᱫᱟᱸᱥᱟᱸᱭ  ᱜᱩᱨᱩ 

ᱥᱟᱱᱛᱟᱲ  ᱦᱚᱲ  ᱠᱚᱫᱚ  ᱵᱚᱸᱜᱟᱼᱵᱩᱨᱩ  ᱪᱮᱛᱟᱱ  ᱨᱮ  ᱟᱹᱰᱤ  ᱯᱟᱹᱛᱭᱟᱹᱣ  ᱛᱟᱵᱚᱱ  

ᱢᱮᱱᱟᱜᱼᱟ ᱾  ᱥᱮᱫᱟᱭ  ᱠᱷᱚᱱᱼᱜᱮ  ᱵᱚᱸᱜᱟᱼᱵᱩᱨᱩ  ᱫᱮᱵᱟᱼᱥᱮᱵᱟ  ᱫᱚ  ᱫᱷᱟᱹᱨᱛᱤ  ᱡᱟᱠᱟᱛ  

ᱢᱟᱹᱱᱢᱤᱠᱚ  ᱛᱟᱞᱟᱨᱮ  ᱥᱤᱨᱡᱚᱱ  ᱠᱷᱚᱱᱜᱮ  ᱮᱛᱚᱦᱚᱵ  ᱟᱠᱟᱱᱟ ᱾  ᱫᱤᱥᱚᱢ  ᱨᱤᱱ  ᱟᱨᱠᱚ  

ᱜᱟᱛᱟᱠ  ᱞᱮᱠᱟᱜᱮ  ᱥᱟᱱᱛᱟᱲ  ᱜᱟᱛᱟᱠ  ᱠᱚᱦᱚᱸ  ᱵᱚᱸᱜᱟᱼᱵᱩᱨᱩ  ᱨᱮ  ᱟᱹᱰᱤ  ᱯᱟᱹᱛᱭᱟᱹᱣ  

ᱢᱮᱱᱟᱜᱼᱟ ᱾  ᱥᱟᱱᱛᱟᱲ  ᱥᱟᱶᱛᱟ  ᱨᱮ  ᱟᱹᱰᱤ  ᱞᱮᱠᱟᱱ  ᱵᱚᱸᱜᱟᱼᱵᱩᱨᱩ  ᱢᱮᱱᱟᱜᱼᱟ ᱾  ᱟᱹᱰᱤ  

ᱞᱮᱠᱟᱱ  ᱵᱚᱸᱜᱟᱠᱚ  ᱢᱮᱱᱟᱜ  ᱠᱚᱣᱟ ᱾  ᱟᱹᱰᱤ  ᱞᱮᱠᱟᱱ  ᱮᱱᱮᱡᱼᱥᱮᱨᱮᱧ  ᱢᱮᱱᱟᱜᱼᱟ ᱾  ᱥᱟᱱᱟᱢ  

ᱮᱱᱮᱡᱼᱥᱮᱨᱮᱧ  ᱜᱮ  ᱡᱟᱦᱟᱸᱱᱟᱜ  ᱵᱟᱝ  ᱡᱟᱦᱟᱸᱱᱟᱜ  ᱯᱟᱨᱟᱵᱽ  ᱯᱩᱱᱟᱹᱭ  ᱥᱟᱞᱟᱜ  

ᱥᱟᱹᱜᱟᱹᱭ  ᱛᱟᱸᱦᱮᱸᱱᱟ ᱾  ᱚᱱᱟ  ᱮᱱᱮᱡ  ᱥᱮᱨᱮᱧᱠᱚ  ᱢᱩᱫᱽᱨᱮ  ᱫᱟᱸᱥᱟᱸᱭ  ᱦᱚᱸ  ᱢᱤᱫ  ᱞᱮᱠᱟᱱ  

ᱮᱱᱮᱡᱼᱥᱮᱨᱮᱧ  ᱠᱟᱱᱟ ᱾  ᱫᱟᱸᱥᱟᱸᱭ  ᱪᱟᱸᱫᱚ  ᱵᱟᱞᱮ  ᱢᱩᱞᱩᱜ  ᱢᱟᱦᱟᱸ  ᱠᱷᱚᱱ  ᱫᱟᱸᱥᱟᱸᱭ  

ᱪᱟᱸᱫᱚ  ᱜᱮᱞ  ᱢᱟᱦᱟᱸ  ᱦᱟᱹᱵᱤᱡᱠᱚ  ᱮᱱᱮᱡ  ᱥᱮᱨᱮᱧᱟ ᱾  ᱫᱟᱸᱥᱟᱸᱭ  ᱮᱱᱮᱡᱼᱥᱮᱨᱮᱧ  ᱫᱚ  ᱟᱹᱛᱩ  

ᱨᱮᱭᱟᱜ  ᱜᱩᱨᱩᱼᱪᱮᱞᱟ  ᱟᱠᱷᱲᱟ  ᱠᱷᱚᱱ  ᱮᱦᱚᱵᱚᱜᱼᱟ ᱾  ᱡᱟᱸᱦᱟᱸᱭ  ᱜᱩᱨᱩ  ᱪᱮᱞᱟ  ᱟᱠᱷᱲᱟ  

ᱨᱮᱱᱤᱡ  ᱜᱩᱨᱩ  ᱠᱟᱱᱟᱭ  ᱟᱨ  ᱫᱟᱥᱟᱸᱭ  ᱮᱱᱮᱡᱼᱮ  ᱟᱹᱭᱩᱨ  ᱠᱚᱣᱟ  ᱩᱱᱤᱜᱮ  ᱫᱟᱸᱥᱟᱸᱭ  ᱜᱩᱨᱩ  

ᱫᱚᱠᱚ  ᱢᱮᱛᱟᱭ  ᱠᱟᱱᱟ ᱾ 

‘ᱨᱟᱹᱦᱤ  ᱪᱮᱛᱟᱱ  ᱛᱮ’  ᱜᱟᱭᱟᱱ  ᱨᱮᱦᱚᱸ  ᱫᱟᱸᱥᱟᱸᱭ  ᱜᱩᱨᱩᱣᱟᱜ  ᱠᱟᱛᱷᱟ  ᱥᱟᱵ  ᱨᱟᱠᱟᱵ  

ᱟᱠᱟᱱᱟ ᱾  ᱫᱟᱸᱥᱟᱸᱭ  ᱦᱚᱸ  ᱥᱮᱨᱣᱟ  ᱨᱮᱭᱟᱜ  ᱮᱱᱮᱡᱼᱥᱮᱨᱮᱧ ᱠᱟᱱ ᱜᱮᱭᱟ ᱾  ᱜᱩᱨᱩ  ᱪᱮᱞᱟ  

ᱟᱠᱷᱲᱟ  ᱠᱷᱚᱱ  ᱜᱮᱠᱚ  ᱮᱦᱚᱵᱟ ᱾  ᱚᱱᱟ  ᱟᱠᱷᱲᱟ  ᱨᱮᱫᱚ  ᱱᱟᱯᱟᱭᱼᱱᱟᱯᱟᱭ  ᱠᱟᱛᱷᱟ  

ᱠᱚᱠᱚ  ᱞᱟᱹᱭ  ᱪᱮᱯᱮᱫᱼᱟ  ᱡᱟᱸᱦᱟᱸᱫᱚ  ᱥᱮᱫᱟᱭ  ᱥᱚᱛ  ᱡᱩᱜᱽ  ᱠᱷᱚᱱ  ᱟᱵᱚᱣᱟᱜ  ᱱᱟᱜᱟᱢ  

ᱥᱟᱞᱟᱜ  ᱡᱚᱯᱚᱲᱟᱣ  ᱢᱮᱱᱟᱜᱼᱟ ᱾  ᱢᱤᱫ  ᱫᱤᱱ  ᱦᱤᱞᱚᱜ  ᱫᱩᱜᱽᱫᱟᱹ  ᱛᱮ  ᱫᱟᱸᱥᱟᱸᱭ  ᱜᱩᱨᱩ  

ᱥᱤᱱᱫᱷᱩᱭ  ᱦᱤᱡᱩᱜ  ᱨᱮᱭᱟᱜ  ᱠᱟᱛᱷᱟ  ᱪᱮᱞᱟ  ᱠᱚᱲᱟᱠᱚ  ᱵᱟᱰᱟᱭ  ᱠᱮᱜᱼᱟ ᱾  ᱚᱱᱟᱛᱮ  

ᱠᱟᱹᱨᱢᱩ,  ᱪᱟᱸᱫᱩᱭ  ᱢᱮᱛᱟᱭ  ᱠᱟᱱᱟᱼ “ᱢᱮᱛᱟ  ᱠᱚᱢ  ᱡᱮᱛᱮᱦᱚᱲ  ᱩᱢ  ᱯᱷᱟᱨᱪᱟ  ᱟᱨ  ᱥᱟᱨᱪᱟ  

ᱠᱟᱛᱮ  ᱠᱚ  ᱦᱤᱡᱩᱜ  ᱢᱟ ᱾  ᱛᱮᱦᱮᱧ  ᱫᱚ  ᱫᱟᱸᱥᱟᱸᱭ  ᱜᱩᱨᱩ  ᱱᱟᱯᱟᱭᱼᱱᱟᱯᱟᱭ  ᱥᱮᱫᱟᱭ  

ᱨᱮᱭᱟᱜ  ᱠᱟᱛᱷᱟ  ᱠᱚᱭ  ᱞᱟᱹᱭ  ᱟᱵᱚᱱᱟ ᱾  ᱚᱱᱟᱛᱮ  ᱪᱮᱞᱟ  ᱠᱚᱲᱟ  ᱛᱟᱭ  ᱩᱢ  ᱥᱟᱨᱪᱟ  

ᱠᱟᱛᱮ  ᱟᱠᱷᱲᱟᱭ  ᱜᱩᱜᱨᱤᱡ  ᱠᱟᱱᱟ,  ᱚᱸᱰᱮ  ᱚᱬᱦᱮᱸ  ᱵᱟᱲᱟ  ᱠᱟᱛᱮ  ᱠᱟᱛᱷᱟ  ᱫᱚᱭ  

ᱮᱦᱚᱵᱟ  ᱾”3  ᱜᱩᱨᱩ  ᱪᱮᱞᱟ  ᱟᱠᱷᱲᱟ  ᱦᱚᱸ  ᱥᱟᱶᱛᱟ  ᱨᱮᱭᱟᱜ  ᱢᱤᱫ  ᱵᱚᱸᱜᱟ  ᱛᱷᱟᱱ  ᱠᱟᱱ 

ᱜᱮᱭᱟ  ᱚᱸᱰᱮ  ᱦᱚᱸ  ᱱᱤᱨᱵᱟᱨ  ᱠᱟᱛᱮ  ᱜᱮᱠᱚ  ᱵᱚᱞᱚᱱᱟ ᱾  ᱚᱱᱟ  ᱟᱠᱷᱲᱟ  ᱠᱷᱚᱱᱼᱜᱮ  ᱨᱟᱱ  

ᱢᱩᱨᱜᱟᱹᱱᱠᱚ  ᱨᱮᱭᱟᱜ  ᱠᱟᱛᱷᱟ  ᱫᱷᱚᱨᱚᱢᱼᱠᱚᱨᱚᱢ ᱨᱮᱭᱟᱜ  ᱠᱟᱛᱷᱟᱠᱚ  ᱞᱟᱹᱭ  ᱟᱵᱚᱱᱟ 

᱾  ᱫᱟᱸᱥᱟᱸᱭ  ᱜᱩᱨᱩ  ᱚᱱᱟ  ᱜᱩᱨᱩᱼᱪᱮᱞᱟ  ᱟᱠᱷᱲᱟ  ᱨᱮᱭ  ᱞᱟᱹᱭ  ᱞᱮᱜ  ᱛᱟᱸᱦᱮᱸ  ᱠᱟᱱᱟ  

ᱡᱟᱸᱦᱟᱸᱭ  ᱥᱟᱹᱜᱩᱱ  ᱵᱟᱝ  ᱧᱟᱢ  ᱠᱮᱛᱮᱭ  ᱵᱟᱯᱞᱟᱜ  ᱠᱷᱟᱱᱼ “ᱱᱟᱯᱲᱟᱜ  ᱱᱟᱯᱲᱟᱜ  ᱫᱩᱠ  

ᱵᱤᱯᱚᱫᱽ  ᱦᱩᱭᱩᱜᱼᱟ ᱾ ᱥᱟᱹᱜᱩᱱ  ᱛᱟᱲᱟᱢ  ᱯᱟᱨᱚᱢ ᱠᱟᱛᱮ  ᱵᱟᱯᱞᱟᱜ  ᱫᱚ  ᱮᱠᱟᱞ  ᱜᱮ  ᱵᱟᱝ  

ᱵᱷᱟᱹᱜᱤᱭᱟᱹ ᱾  ᱟᱵᱚ  ᱫᱚ  ᱫᱷᱚᱨᱚᱢ  ᱥᱟᱹᱠᱭᱟᱹᱛ  ᱠᱟᱛᱮ  ᱱᱟᱣᱟ  ᱯᱮᱲᱟ  ᱚᱲᱟᱜ  ᱵᱚᱱ  

ᱫᱟᱬᱟᱱᱟ ᱾  ᱮᱲᱮ  ᱫᱚ  ᱮᱲᱮ  ᱟᱨ  ᱥᱟᱹᱨᱤ  ᱫᱚ  ᱥᱟᱹᱨᱤ ᱜᱮᱵᱚᱱ ᱵᱟᱪᱷᱟᱣ ᱚᱰᱚᱠᱟ ᱾  ᱥᱟᱹᱜᱩᱱ  

ᱫᱚ  ᱥᱟᱹᱜᱩᱱ  ᱜᱮ  ᱟᱨ  ᱚᱥᱟᱹᱜᱩᱱ  ᱫᱚ  ᱚᱥᱟᱹᱜᱩᱱ  ᱜᱮ ᱾  ᱚᱠᱚᱭ  ᱠᱚ  ᱥᱟᱹᱜᱩᱱ  ᱚᱥᱟᱹᱜᱩᱱ  

ᱵᱟᱝ  ᱠᱚ  ᱢᱟᱱᱟᱣ  ᱵᱟᱛᱟᱣᱟ,  ᱩᱱᱠᱩᱣᱟᱜ  ᱵᱟᱯᱞᱟ  ᱡᱤᱭᱚᱱ  ᱱᱚᱣᱟ  ᱢᱚᱧᱪᱚ  ᱨᱮ  

ᱨᱤᱦᱤᱴ ᱩᱨᱤᱡ ᱫᱚ ᱚᱦᱚ ᱛᱟᱦᱮᱸ ᱠᱚᱜᱼᱟ  ᱾”4  ᱥᱤᱨᱚᱱ  ᱟᱨ  ᱩᱯᱟᱹᱞ  ᱛᱟᱞᱟ  ᱨᱮᱦᱚᱸ  

ᱱᱚᱝᱠᱟᱼᱜᱮ  ᱦᱩᱭ  ᱟᱠᱟᱱᱟ ᱾  ᱥᱟᱨᱼᱥᱟᱹᱜᱩᱱ  ᱵᱟᱝ  ᱧᱟᱢ  ᱠᱟᱛᱮ,  ᱮᱨᱮ  ᱠᱟᱛᱮ  ᱨᱮᱦᱚᱸ  

ᱥᱤᱨᱚᱱ  ᱟᱨ  ᱩᱯᱟᱹᱞ  ᱛᱤᱠᱤᱱᱟᱜ  ᱵᱟᱯᱞᱟ  ᱨᱟᱹᱦᱤ  ᱪᱮᱛᱟᱱ  ᱛᱮ  ᱦᱩᱭ  ᱮᱱᱟ  ᱾  ᱵᱟᱯᱞᱟ  



Indian Journal of Multidisciplinary Research and Studies 

ISSN: 3108-1681 | Volume- 2, Issue- 4 | October - December 2026 
 

 

IJMRS www.ijmrs.com 51 

 

ᱦᱤᱞᱚᱜ  ᱠᱷᱚᱱ  ᱜᱮ  ᱥᱤᱨᱚᱱ  ᱫᱚ  ᱠᱟᱞᱟᱝᱼᱰᱚᱞᱟᱝᱼᱮ  ᱠᱚᱝᱠᱟ  ᱩᱛᱟᱹᱨ  ᱞᱮᱱ  ᱛᱟᱸᱦᱮᱸ  

ᱠᱟᱱᱟ ᱾ ᱜᱟᱞᱟᱫᱼᱥᱚᱞᱟᱫ  ᱵᱤᱨ  ᱵᱩᱨᱩ  ᱡᱷᱟᱨᱱᱟ  ᱠᱚᱨᱮᱭ  ᱫᱟᱬᱟ  ᱵᱟᱲᱟᱭ  ᱠᱟᱱ  ᱛᱟᱦᱮᱸ  

ᱠᱟᱱᱟ ᱾  ᱵᱟᱨᱥᱤᱧ  ᱜᱟᱱ  ᱥᱤᱨᱚᱱ  ᱚᱲᱟᱜᱼᱜᱮ  ᱵᱟᱭ  ᱦᱮᱡ  ᱞᱮᱱᱟ᱾  ᱚᱱᱟᱛᱮ  ᱢᱚᱫᱚᱱ  

ᱢᱟᱹᱡᱷᱤ  ᱫᱚ  ᱟᱹᱛᱩ  ᱦᱚᱲᱠᱚ ᱟᱛᱮ  ᱚᱠᱟᱞ  ᱨᱮ  ᱟᱡᱚᱫᱤᱭᱟᱹ  ᱵᱩᱨᱩ  ᱥᱮᱸᱫᱽᱨᱟ  ᱠᱟᱛᱮ  

ᱥᱤᱨᱚᱱᱠᱚ  ᱯᱟᱱᱛᱮᱭᱮ  ᱠᱟᱱᱟ ᱾  ᱫᱟᱸᱥᱟᱸᱭ  ᱪᱟᱸᱫᱚ  ᱛᱟᱸᱦᱮᱸ  ᱠᱟᱱᱟ ᱾  ᱥᱤᱱᱫᱷᱩ  ᱫᱟᱸᱥᱟᱸᱭ  

ᱜᱩᱨᱩ  ᱫᱚ  ᱪᱮᱞᱟ  ᱠᱚᱲᱟ  ᱠᱚ  ᱫᱟᱸᱥᱟᱸᱭ  ᱮᱱᱮᱡ  ᱠᱚ  ᱥᱮᱱ  ᱞᱮᱱ  ᱛᱟᱦᱮᱸ  ᱠᱟᱱᱟ ᱾  ᱢᱚᱫᱚᱱ  

ᱢᱟᱹᱡᱷᱤ  ᱥᱟᱞᱟᱜ  ᱦᱚᱨ  ᱨᱮᱠᱚ  ᱧᱟᱯᱟᱢ  ᱮᱱᱟ ᱾  ᱩᱱᱨᱮ  ᱥᱤᱱᱫᱷᱩ  ᱫᱟᱸᱥᱟᱸᱭ  ᱜᱩᱨᱩᱭ  ᱞᱟᱹᱭ  

ᱠᱮᱜᱼᱟᱼ “ᱚᱠᱟᱞ  ᱨᱮ  ᱫᱤᱦᱨᱤᱭᱟᱜ  ᱵᱤᱱ  ᱟᱸᱫᱮ  ᱛᱮ,  ᱵᱩᱨᱩ  ᱵᱚᱸᱜᱟ  ᱠᱚ  ᱵᱤᱱ  ᱠᱩᱞᱤ  

ᱵᱩᱡᱷᱟᱹᱣ  ᱠᱟᱛᱮ,  ᱥᱮᱸᱫᱽᱨᱟ  ᱞᱮᱠᱷᱟᱱ  ᱫᱤᱥᱚᱢ  ᱵᱟᱜᱟᱦᱤᱜᱼᱟ ᱾  ᱫᱤᱥᱚᱢ  ᱦᱩᱞ  

ᱢᱟᱞᱚᱜᱼᱟ ᱾  ᱱᱚᱣᱟ  ᱞᱟᱹᱜᱤᱫ  ᱛᱮ  ᱫᱟᱭ  ᱫᱟᱹᱭᱤᱠ  ᱫᱚ  ᱚᱠᱚᱭᱟᱜ  ᱦᱩᱭᱩᱜᱼᱟ  ᱢᱟᱹᱡᱷᱤ  

ᱜᱚᱢᱠᱮ  ᱾”5  ᱚᱠᱟᱞ  ᱨᱮ  ᱥᱮᱸᱫᱽᱨᱟ  ᱟᱨ  ᱫᱤᱦᱨᱤ  ᱵᱟᱝ  ᱠᱩᱞᱤ  ᱵᱩᱡᱷᱟᱹᱣ  ᱠᱟᱛᱮ  ᱥᱮᱫᱽᱨᱟ  

ᱥᱮᱱᱚᱜ  ᱫᱚ  ᱵᱟᱝ  ᱵᱩᱜᱤᱭᱟ ᱾  ᱟᱹᱛᱩ  ᱫᱤᱥᱚᱢ  ᱵᱟᱜᱟᱦᱤᱜᱼᱟ ᱾ ᱦᱚᱲᱵᱚᱱ  ᱵᱟᱹᱲᱤᱡᱚᱜᱼᱟ 

᱾  ᱚᱱᱟᱛᱮ  ᱠᱤᱪᱷᱩᱠ  ᱡᱤᱱᱤᱥ  ᱫᱚ  ᱢᱟᱱᱟᱣ  ᱵᱟᱛᱟᱣ ᱛᱮᱜᱮ  ᱦᱩᱭᱩᱜᱼᱟ ᱾ ᱵᱚᱸᱜᱟ  ᱵᱩᱨᱩᱠᱚ 

ᱥᱟᱢᱟᱝ ᱨᱮ  ᱜᱟᱞᱢᱟᱨᱟᱣ  ᱫᱚ  ᱱᱤᱨᱚᱲ  ᱛᱮ  ᱛᱟᱸᱦᱮᱸ ᱡᱟᱹᱨᱩᱲ  ᱠᱟᱱᱟ ᱾  ᱥᱟᱹᱜᱩᱱᱼ ᱚᱥᱟᱹᱜᱩᱱ  

ᱢᱟᱱᱟᱣ  ᱵᱟᱛᱟᱣ  ᱞᱟᱹᱠᱛᱤᱜ  ᱠᱟᱱᱟ᱾ ᱚᱠᱟᱞ  ᱨᱮ  ᱵᱩᱨᱩ  ᱥᱮᱸᱫᱽᱨᱟ   ᱵᱟᱝ  ᱫᱚᱨᱠᱟᱨ  

ᱠᱟᱱᱟ ᱾  ᱥᱟᱶᱛᱟ  ᱨᱮ  ᱠᱤᱪᱷᱩᱠ  ᱟᱹᱱᱟᱹᱨᱤ  ᱢᱮᱱᱟᱜᱼᱟ,  ᱚᱱᱟᱠᱚ  ᱢᱟᱱᱟᱣᱼᱵᱟᱛᱟᱣ  ᱫᱚ  

ᱟᱵᱚ  ᱠᱚᱣᱟᱜ  ᱟᱹᱜᱤᱵᱷᱟᱨ  ᱠᱟᱱᱟ ᱾         

ᱥᱮᱸᱫᱽᱨᱟ 

ᱥᱟᱱᱛᱟᱲ  ᱠᱚᱣᱟᱜ  ᱥᱮᱨᱣᱟ  ᱞᱮᱠᱟᱛᱮ  ᱜᱚᱴᱟ  ᱴᱚᱴᱷᱟ  ᱵᱤᱨᱼᱵᱩᱨᱩ  ᱥᱮᱸᱫᱽᱨᱟ  ᱨᱮᱭᱟᱜ  

ᱪᱚᱞ  ᱢᱮᱱᱟᱜᱼᱟ ᱾  ᱢᱟᱜᱽ  ᱪᱟᱸᱫᱚ  ᱢᱩᱞᱩᱜ  ᱞᱮᱱᱠᱷᱟᱱ  ᱜᱮ  ᱵᱤᱱ  ᱵᱚᱸᱜᱟ  ᱠᱟᱛᱮ  ᱵᱤᱨ  

ᱵᱩᱨᱩ  ᱵᱚᱞᱚᱱ  ᱫᱚ  ᱥᱮᱫᱟᱭ  ᱠᱷᱚᱱᱜᱮ  ᱢᱟᱱᱟ  ᱢᱮᱱᱟᱜᱼᱟ ᱾  ᱢᱟᱜᱽ  ᱪᱟᱸᱫᱚ  ᱧᱤᱨ  

ᱞᱮᱱᱠᱷᱟᱱ  ᱜᱮ  ᱯᱷᱟᱹᱜᱩᱱ  ᱪᱟᱸᱫᱚᱭ  ᱢᱩᱞᱩᱜᱚᱜᱼᱟ ᱾  ᱯᱷᱟᱹᱜᱩᱱ  ᱪᱟᱸᱫᱚ  ᱢᱩᱞᱩᱜ  ᱢᱚᱬᱮ  

ᱢᱟᱦᱟᱸ  ᱠᱷᱚᱱᱜᱮ  ᱵᱟᱦᱟ  ᱵᱚᱸᱜᱟ  ᱦᱩᱭᱩᱜᱼᱟ ᱾  ᱵᱟᱦᱟ  ᱵᱚᱸᱜᱟ  ᱥᱟᱱᱛᱟᱲ  ᱥᱟᱶᱛᱟ  

ᱨᱮᱭᱟᱜ  ᱫᱚᱥᱟᱨ  ᱢᱟᱨᱟᱝ  ᱯᱟᱨᱟᱵᱽ  ᱠᱟᱱᱟ ᱾  ᱵᱟᱦᱟ  ᱵᱚᱸᱜᱟ  ᱫᱚᱥᱟᱨ ᱟᱜᱼᱨᱟᱲᱟ 

ᱦᱤᱞᱚᱜ  ᱠᱷᱚᱱᱜᱮ ᱥᱮᱸᱫᱽᱨᱟ ᱠᱚ  ᱮᱦᱚᱵᱟ ᱾  ᱯᱷᱟᱹᱜᱩᱱ  ᱪᱟᱸᱫᱚ  ᱠᱩᱱᱟᱹᱢᱤ  ᱠᱷᱚᱱ  ᱡᱷᱮᱴ  

ᱪᱟᱸᱫᱚ  ᱠᱩᱱᱟᱹᱢᱤ  ᱦᱟᱹᱵᱤᱡ  ᱦᱟᱸᱰᱮᱼᱱᱷᱟᱰᱮ  ᱥᱮᱸᱫᱽᱨᱟ  ᱦᱩᱭᱩᱜᱼᱟ ᱾    ᱥᱟᱶᱛᱟ  ᱨᱮ  

ᱥᱮᱫᱽᱨᱟ  ᱫᱚ  ᱛᱩᱨᱩᱭ  ᱞᱮᱠᱟᱱᱟᱜ  ᱢᱮᱱᱟᱜᱼᱟ ᱾ ᱥᱟᱱᱛᱟᱲ  ᱥᱟᱶᱛᱮ  ᱨᱮ ᱥᱮᱸᱫᱽᱨᱟ  ᱠᱚᱫᱚ 

ᱮᱭᱟᱭ  ᱞᱮᱠᱟᱱᱟ,  ᱚᱱᱟ  ᱠᱚᱫᱚ  ᱼ “(1)  बाहा सेंदरा,  (2) परु सेंदरा, (3)  जारपा सेंदरा,  (4) गिरा सेंदरा, (5) गदसवा 

सेंदरा,  (6) राज सेंदरा,  (7) लोबीर सेंदरा ।”6  ᱢᱮᱱᱫᱚᱼ ‘᱑ᱹ ᱵᱟᱦᱟ ᱥᱮᱸᱫᱽᱨᱟ,    ᱒ᱹ  ᱯᱩᱨ  ᱥᱮᱸᱫᱽᱨᱟ,  ᱓ᱹ  

ᱡᱟᱨᱯᱟ ᱥᱮᱸᱫᱽᱨᱟ,  ᱔ᱹ  ᱜᱤᱨᱟᱹ  ᱥᱮᱸᱫᱽᱨᱟ,   ᱕ᱹ  ᱫᱤᱥᱣᱟᱹ  ᱥᱮᱸᱫᱽᱨᱟ,    ᱖ᱹ  ᱨᱟᱡᱽ ᱥᱮᱸᱫᱽᱨᱟ, 

᱗ᱹ ᱞᱚᱵᱤᱨ ᱥᱮᱸᱫᱽᱨᱟ ᱾    ᱟᱡᱚᱫᱤᱭᱟᱹ  ᱵᱩᱨᱩ  ᱥᱮᱸᱫᱽᱨᱟ  ᱫᱚ  ᱵᱟᱹᱭᱥᱟᱹᱠ  ᱠᱩᱱᱟᱹᱢᱤ  ᱨᱮ  

ᱦᱩᱭᱩᱜᱼᱟ ᱾  ᱵᱟᱹᱭᱥᱟᱹᱠ  ᱪᱟᱸᱫᱚᱭ  ᱠᱩᱱᱟᱹᱢᱤ  ᱟᱠᱟᱱᱟ  ᱾  ᱥᱮᱸᱫᱽᱨᱟᱹ  ᱫᱤᱱ  ᱥᱮᱴᱮᱨ  

ᱟᱠᱟᱱᱟ  ᱢᱤᱫ  ᱫᱤᱱ  ᱛᱟᱭᱚᱢ  ᱠᱷᱟᱱᱜᱮ  ᱟᱡᱚᱫᱤᱭᱟᱹ  ᱥᱮᱸᱫᱽᱨᱟ  ᱦᱩᱭᱩᱜᱼᱟ ᱾  ᱢᱚᱫᱚᱱ  

ᱟᱡ  ᱵᱟᱹᱦᱩ  ᱢᱟᱹᱛᱤᱭ  ᱢᱮᱛᱟᱭ  ᱠᱟᱱᱟᱼ “ᱜᱟᱯᱟ  ᱥᱤᱢ  ᱠᱚ  ᱨᱟᱜ  ᱛᱮ  ᱟᱡᱚᱫᱤᱭᱟᱹ  

ᱥᱮᱸᱫᱽᱨᱟ  ᱪᱟᱞᱟᱜ  ᱦᱩᱭᱩᱜᱼᱟ ᱾  ᱫᱮᱥ  ᱫᱤᱥᱚᱢ  ᱠᱚ  ᱵᱩᱨᱩᱫᱼᱵᱩᱨᱩᱫ  ᱠᱚ  ᱨᱮᱞᱟᱣ  ᱮᱱᱟ᱾  

ᱥᱮᱸᱫᱽᱨᱟ  ᱟᱨ  ᱫᱷᱚᱸᱜᱮᱲ  ᱨᱩ  ᱛᱮ  ᱜᱚᱴᱟ  ᱫᱤᱥᱚᱢ  ᱟᱸᱫᱚᱲ  ᱥᱟᱭ  ᱟᱠᱟᱱᱟ᱾  ᱢᱟᱹᱡᱷᱤ  ᱮᱨᱟ  

ᱥᱟᱯᱲᱟᱣ  ᱢᱮ  ᱥᱤᱸᱫᱩᱨ  ᱟᱨ  ᱥᱟᱹᱜᱩᱱ  ᱞᱚᱴᱟ  ᱫᱟᱜ ᱾ ᱫᱷᱚᱨᱚᱢ  ᱧᱩᱛᱩᱢ  ᱛᱮ  ᱢᱤᱫ  ᱴᱤᱠᱟᱹ  

ᱵᱚᱥᱢᱚᱛᱟ  ᱨᱮ  ᱴᱤᱰᱟᱹᱜ  ᱠᱟᱛᱮ  ᱤᱧ  ᱦᱚᱸ  ᱥᱮᱸᱫᱽᱨᱟᱹᱧ  ᱥᱮᱱᱚᱜᱼᱟ  ᱾”7  ᱥᱮᱸᱫᱽᱨᱟ  ᱥᱮᱱᱚᱜ  

ᱞᱟᱦᱟᱨᱮ  ᱫᱷᱚᱨᱚᱢ  ᱧᱩᱛᱩᱢ  ᱞᱚᱴᱟ  ᱫᱟᱜ  ᱵᱷᱤᱛᱟᱹᱨ  ᱨᱮᱠᱚ  ᱫᱚᱲᱚᱢ  ᱠᱟᱜᱼᱟ    ᱟᱨ  

ᱦᱟᱯᱲᱟᱢ  ᱠᱚᱠᱚ  ᱡᱚᱦᱟᱨ  ᱚᱴᱚ  ᱟᱠᱚᱣᱟ ᱾  ᱥᱮᱸᱫᱽᱨᱟ  ᱠᱚᱲᱟ  ᱦᱟᱜ  ᱢᱚᱱᱮ  ᱨᱮ ᱫᱤᱞ 

ᱫᱟᱲᱮ  ᱟᱹᱜᱩᱭ  ᱞᱟᱹᱜᱤᱫ  ᱵᱮᱦᱟᱞᱩ  ᱠᱚᱲᱟ  ᱠᱚᱫᱚ  ᱢᱤᱫ  ᱴᱤᱠᱟᱹ  ᱢᱚᱞᱚᱝ  ᱨᱮᱠᱚ  ᱥᱤᱸᱫᱩᱨ  

ᱟᱠᱚᱣᱟ  ᱟᱨ  ᱢᱤᱫ  ᱴᱤᱠᱟᱹ  ᱫᱚ  ᱵᱚᱥᱢᱚᱛᱟ  ᱨᱮ  ᱵᱚᱸᱜᱟ  ᱵᱩᱨᱩ  ᱠᱚ  ᱧᱩᱛᱩᱢ  ᱛᱮᱠᱚ  

ᱴᱤᱰᱟᱹᱜᱟ ᱾  ᱦᱚᱨ  ᱨᱮ  ᱵᱤᱨ  ᱨᱮ  ᱞᱟᱡ  ᱦᱟᱹᱥᱩ  ᱵᱚᱦᱚᱜ  ᱦᱟᱹᱥᱩ  ᱟᱞᱚ  ᱥᱤᱨᱡᱟᱹᱜ  ᱞᱟᱹᱜᱤᱫ  

ᱛᱮ  ᱵᱚᱥᱢᱚᱛᱟ  ᱨᱮ ᱥᱤᱸᱫᱩᱨᱼᱠᱚ  ᱴᱤᱰᱟᱹᱜᱟ  ᱾  ᱛᱚᱵᱮ  ᱮᱱᱟᱝᱜᱮ  ᱥᱮᱸᱫᱽᱨᱟ  ᱠᱚ  ᱥᱮᱱᱚᱜᱼᱟ 

᱾  ᱢᱚᱫᱚᱱ  ᱥᱮᱸᱫᱽᱨᱟ  ᱥᱮᱱᱚᱜ  ᱞᱟᱦᱟ  ᱨᱮ  ᱟᱹᱡᱤᱡ  ᱦᱚᱯᱚᱱ  ᱥᱤᱨᱚᱱ  ᱪᱮᱫ  ᱞᱮᱠᱟ  ᱥᱮᱸᱫᱽᱨᱟ  

ᱵᱚᱸᱜᱟ  ᱟᱨ  ᱦᱟᱯᱲᱟᱢ  ᱠᱚᱠᱚ    ᱯᱮᱨᱮᱡ  ᱩᱢᱟᱹᱲ  ᱠᱚᱣᱟ  ᱚᱱᱟᱭ  ᱞᱟᱹᱭ  ᱟᱭ  ᱠᱟᱱᱟᱼ 

“ᱥᱟᱵᱟᱥ  ᱵᱮᱴᱟ ᱾  ᱫᱮᱞᱟᱝ  ᱮᱱᱠᱷᱟᱱ  ᱥᱮᱸᱫᱽᱨᱟ  ᱵᱚᱸᱜᱟ  ᱟᱨ  ᱚᱲᱟᱜ  ᱵᱚᱸᱜᱟ  ᱚᱠᱟ  

ᱞᱮᱠᱟ  ᱥᱮᱸᱫᱽᱨᱟ  ᱚᱠᱛᱮ  ᱯᱮᱨᱮᱡ  ᱩᱢᱟᱹᱬ  ᱦᱩᱭᱩᱜᱼᱟ,  ᱚᱱᱟ  ᱠᱚᱧ  ᱞᱟᱹᱭ  ᱟᱢᱟ ᱾  ᱩᱭᱦᱟᱹᱨ  

ᱫᱚᱦᱚ  ᱠᱟᱜ  ᱢᱮ  ᱟᱵᱚ  ᱫᱚ  ᱵᱤᱨ  ᱵᱚᱝᱥᱚ  ᱠᱟᱱᱟ  ᱵᱚᱱ ᱾  ᱥᱮᱸᱫᱽᱨᱟ  ᱫᱚ  ᱫᱷᱚᱨᱚᱢ  ᱠᱟᱱ  

ᱛᱟᱵᱚᱱᱟ ᱾  ᱟᱵᱚ  ᱨᱤᱱ  ᱟᱹᱜᱤᱞ  ᱦᱟᱯᱲᱟᱢ  ᱠᱚᱫᱚ  ᱠᱩᱞ  ᱵᱟᱱᱟ  ᱥᱟᱶ  ᱛᱩᱯᱩᱫ  ᱛᱟᱯᱟᱢ  

ᱠᱟᱛᱮ  ᱵᱩᱨᱩ  ᱠᱚ  ᱢᱟᱜ  ᱞᱮᱫᱼᱟ ᱾  ᱵᱟᱹᱫᱽ  ᱠᱷᱮᱛ  ᱵᱮᱱᱟᱣ  ᱠᱟᱛᱮ  ᱠᱚ  ᱪᱟᱥ  ᱟᱵᱟᱫᱽ  

ᱞᱮᱫᱼᱟ ᱾  ᱵᱤᱨᱫᱟᱹᱞᱤ  ᱚᱲᱟᱝ  ᱛᱮ  ᱦᱩᱞᱼᱦᱩᱞ  ᱜᱟᱨᱡᱟᱣ  ᱠᱟᱛᱮ  ᱥᱟᱦᱮᱵᱽ  ᱠᱚ  ᱥᱟᱶ  ᱠᱚ  

ᱛᱩᱯᱩᱫ  ᱞᱮᱱᱟ ᱾  ᱟᱵᱚ  ᱫᱚ  ᱩᱱᱠᱩ  ᱵᱚᱝᱥᱚ  ᱠᱟᱱᱟ  ᱵᱚᱱ ᱾  ᱚᱱᱟᱛᱮ  ᱥᱮᱸᱫᱽᱨᱟ  ᱪᱟᱞᱟᱜ  

ᱫᱚ  ᱜᱚᱨᱚᱵᱽ  ᱨᱮᱭᱟᱜ  ᱠᱟᱛᱷᱟ  ᱠᱟᱱ  ᱜᱮᱭᱟ  ᱾“8  ᱥᱟᱱᱛᱟᱲ  ᱫᱚ  ᱫᱤᱥᱚᱢ  ᱨᱤᱱ  ᱢᱩᱬᱩᱛ  

ᱦᱚᱲ  ᱠᱟᱱᱟᱵᱚᱱ  ᱥᱮᱸᱫᱽᱨᱟ  ᱫᱚ  ᱠᱷᱮᱨᱣᱟᱲ  ᱥᱟᱶᱛᱟ  ᱨᱮᱭᱟᱜ  ᱥᱮᱨᱣᱟ  ᱟᱨ  ᱫᱷᱚᱨᱚᱢ  

ᱠᱟᱱ  ᱛᱟᱵᱚᱱᱟ ᱾  ᱚᱱᱟᱛᱮᱜᱮ  ᱨᱮᱯᱚ,  ᱥᱩᱸᱫᱟᱹᱨ,  ᱪᱟᱢᱚ  ᱟᱨ    ᱪᱚᱭᱛᱟ  ᱛᱮᱠᱚ  ᱦᱚᱸ  ᱟᱜ  

ᱥᱟᱨ  ᱠᱟᱹᱯᱤ,  ᱛᱟᱨᱣᱟᱲᱮ,  ᱵᱟᱱᱟᱢ  ᱟᱨ  ᱢᱟᱨᱟᱜ  ᱯᱷᱤᱧᱪᱟᱹᱨ  ᱥᱟᱯᱟᱵ  ᱠᱚ  ᱥᱟᱵ  ᱠᱟᱛᱮ  

ᱟᱡᱚᱫᱤᱭᱟᱹ  ᱥᱮᱸᱫᱽᱨᱟ  ᱜᱟᱞᱢᱟᱨᱟᱣ  ᱜᱟᱞᱢᱟᱨᱟᱣ  ᱠᱟᱛᱮ  ᱠᱚ  ᱥᱮᱱᱚᱜᱼᱟ  ᱠᱟᱱᱟ,  ᱩᱱ  

ᱡᱚᱦᱚᱜ  ᱪᱟᱢᱚᱭ  ᱢᱮᱱ  ᱜᱚᱫ  ᱠᱮᱜᱼᱟᱼ  “ᱢᱟᱹᱡᱷᱤᱭ  ᱢᱮᱱᱟ,  ᱥᱮᱸᱫᱽᱨᱟ  ᱪᱟᱞᱟᱜ  ᱫᱚ  

ᱦᱮᱨᱮᱞ  ᱠᱚᱣᱟᱜ  ᱠᱟᱹᱢᱤ  ᱠᱟᱱᱟ ᱾  ᱟᱨ  ᱦᱚᱸᱭ  ᱢᱮᱱᱟ,  ᱚᱠᱚᱭ  ᱠᱚᱲᱟ  ᱟᱡᱚᱫᱤᱭᱟᱹ  ᱥᱮᱸᱫᱽᱨᱟ  

ᱠᱷᱚᱱᱮ  ᱨᱩᱣᱟᱹᱲ  ᱦᱮᱡ  ᱟᱠᱟᱱᱟ  ᱩᱱᱤ  ᱜᱮ  ᱦᱮᱨᱮᱞ  ᱫᱚ ᱾”9  ᱥᱮᱫᱟᱭ  ᱠᱚ  ᱞᱟᱹᱭ  ᱛᱟᱦᱮᱸ  

ᱠᱟᱱᱟ ᱾  ᱟᱡᱚᱫᱤᱭᱟᱹ  ᱵᱩᱨᱩ  ᱫᱚ  ᱟᱹᱰᱤ  ᱜᱮ  ᱜᱟᱡᱟᱲ  ᱛᱟᱦᱮᱸ  ᱠᱟᱱᱟ ᱾  ᱠᱩᱞᱼᱵᱟᱱᱟᱠᱚ  

ᱟᱹᱰᱤ  ᱥᱟᱥᱛᱟ  ᱠᱚ  ᱛᱟᱸᱦᱮᱸ  ᱠᱟᱱᱟ ᱾  ᱚᱱᱟ  ᱛᱮᱠᱚ  ᱢᱮᱱ  ᱟᱠᱟᱜᱼᱟ  ᱠᱚᱲᱟ  ᱠᱷᱟᱱ  ᱫᱚ  

ᱟᱡᱚᱫᱤᱭᱟᱹ  ᱥᱮᱸᱫᱽᱨᱟ  ᱠᱷᱚᱱ  ᱨᱩᱣᱟᱹᱲ  ᱦᱤᱡᱩᱜ  ᱢᱮ  ᱟᱨ  ᱠᱩᱲᱤ  ᱠᱷᱟᱱ  ᱫᱚ  

ᱪᱟᱠᱚᱲᱛᱟᱹᱲᱤ ᱟᱨ ᱦᱟᱹᱨᱱᱟᱹ  ᱯᱟᱛᱟ  ᱠᱷᱚᱱ  ᱨᱩᱣᱟᱹᱲ  ᱦᱤᱡᱩᱜ  ᱢᱮ ᱾  ᱩᱱ  ᱚᱠᱛᱚ  ᱥᱟᱱᱛᱟᱲ  

ᱥᱟᱶᱛᱟ  ᱨᱮᱦᱮ  ᱚᱨ  ᱤᱛᱩᱫ  ᱪᱟᱞᱟᱜ  ᱠᱟᱱ  ᱛᱟᱦᱮᱸ  ᱠᱟᱱᱟ ᱾  ᱚᱱᱟᱛᱮ  ᱟᱹᱰᱤ  ᱜᱟᱱ  ᱠᱩᱲᱤ  

ᱜᱮ  ᱤᱛᱩᱫ  ᱚᱪᱚ  ᱠᱟᱛᱮ  ᱮᱱᱟᱝ  ᱚᱲᱟᱜ  ᱠᱚ ᱦᱤᱡᱩᱜ ᱠᱟᱱᱟ ᱛᱟᱦᱮᱸ ᱠᱟᱱᱟ ᱾  ᱟᱡᱚᱫᱤᱭᱟᱹ  

ᱵᱩᱨᱩ  ᱥᱮᱸᱫᱽᱨᱟ  ᱦᱤᱞᱚᱜ  ᱥᱤᱨᱚᱱ  ᱫᱚ  ᱥᱟᱨᱡᱚᱢ  ᱵᱤᱨ  ᱨᱮ  ᱮᱠᱞᱟ  ᱜᱮ  ᱠᱟᱰᱟᱭ  ᱜᱩᱯᱤ  

ᱠᱟᱱ  ᱛᱟᱦᱮᱸ  ᱠᱟᱱᱟ ᱾  ᱱᱟᱭᱱᱚ  ᱚᱱᱟ  ᱥᱟᱨᱡᱚᱢ  ᱵᱤᱨ  ᱫᱷᱟᱨᱮ  ᱨᱮ  ᱥᱤᱨᱚᱱᱮ  ᱛᱟᱺᱜᱤ  

ᱟᱠᱟᱜ  ᱫᱮᱭᱟ ᱾  ᱟᱹᱰᱤ  ᱵᱤᱞᱚᱢ  ᱛᱮ  ᱥᱤᱨᱚᱱᱮ  ᱦᱮᱡ  ᱮᱱᱟ ᱾  ᱱᱟᱭᱱᱚ  ᱥᱤᱨᱚᱱ  ᱛᱟᱺᱜᱤ  ᱛᱮᱭ  

ᱞᱟᱸᱜᱟ  ᱪᱟᱵᱟ  ᱞᱮᱱᱟ ᱾  ᱱᱟᱭᱱᱚᱣᱟᱜ  ᱵᱚᱛᱚᱨ  ᱨᱮᱭᱟᱜ  ᱢᱮᱫᱦᱟ  ᱧᱮᱞ  ᱛᱮ ᱥᱤᱨᱚᱱᱮ  

ᱨᱚᱲ ᱜᱚᱫ ᱠᱮᱜᱼ  “ᱛᱮᱦᱮᱧ  ᱫᱚ  ᱟᱡᱚᱫᱤᱭᱟᱹ ᱥᱮᱸᱫᱽᱨᱟ ᱦᱩᱭᱩᱜ ᱠᱟᱱᱟ ᱾  ᱟᱹᱛᱩ  ᱴᱚᱴᱷᱟ    

ᱠᱚᱨᱮ  ᱠᱷᱮᱨᱣᱟᱲ  ᱢᱚᱦᱚᱞ  ᱨᱤᱱ  ᱦᱚᱲ  ᱦᱚᱯᱚᱱ  ᱵᱤᱨ  ᱵᱚᱸᱜᱟ  ᱠᱚ  ᱯᱮᱨᱮᱡ  ᱟᱠᱟᱫ  ᱩᱢᱟᱹᱬ  

ᱟᱠᱟᱫ  ᱠᱚᱣᱟ ᱾  ᱚᱱᱟᱛᱮ  ᱠᱩᱞ  ᱵᱟᱱᱟ  ᱫᱚ  ᱵᱷᱩᱜᱟᱹᱜ  ᱠᱷᱚᱱ  ᱛᱮᱦᱮᱧᱟᱜ  ᱫᱤᱱ  ᱫᱚ  

ᱵᱟᱝ  ᱠᱚ  ᱚᱰᱚᱠᱚᱜᱼᱟ ᱾  ᱚᱱᱟᱛᱮ  ᱮᱠᱟᱞ  ᱜᱮ  ᱟᱞᱚᱢ  ᱵᱚᱛᱚᱨᱚᱜᱼᱟ᱾”10   ᱥᱮᱸᱫᱽᱨᱟᱹ  

ᱦᱤᱞᱚᱜ  ᱟᱹᱛᱷᱟᱹᱲᱤ  ᱠᱩᱞᱼᱵᱟᱵᱟᱠᱚ  ᱵᱟᱠᱚ  ᱚᱰᱚᱠᱚᱜᱼᱟ ᱾  ᱫᱤᱦᱨᱤ  ᱵᱩᱨᱩ  ᱵᱚᱸᱜᱟ  ᱠᱚ  

ᱩᱢᱟᱹᱬ  ᱯᱮᱨᱮᱡ  ᱚᱠᱛᱮ  ᱠᱩᱞᱼ ᱵᱟᱵᱟᱠᱚ  ᱛᱚᱞ  ᱫᱚᱦᱚ  ᱪᱷᱟᱸᱫᱟ  ᱫᱚᱦᱚ  ᱠᱟᱠᱚ  ᱨᱮᱭᱟᱜ  

ᱮ  ᱵᱟᱸᱠᱷᱮᱬ  ᱟᱠᱟᱜᱼᱟ ᱾  ᱚᱱᱟᱛᱮ  ᱥᱮᱸᱫᱽᱨᱟ  ᱦᱤᱞᱚᱜ  ᱠᱩᱞᱼᱵᱟᱵᱟ  ᱟᱹᱛᱷᱟᱹᱲᱤ  ᱫᱚ  

ᱵᱟᱠᱚ  ᱧᱟᱢᱚᱜᱼᱟ ᱾              

ᱛᱟᱞᱟᱠ  

ᱛᱟᱞᱟᱠ  ᱢᱤᱫ  ᱞᱮᱠᱟᱱ  ᱯᱟᱹᱛᱭᱟᱹᱣ  ᱠᱟᱱᱟ ᱾  ᱱᱤᱨᱚᱲ  ᱢᱚᱱᱮ  ᱛᱮ  ᱵᱚᱸᱜᱟ  ᱵᱩᱨᱩᱠᱚ  

ᱥᱟᱹᱠᱷᱤ  ᱠᱟᱛᱮ,  ᱵᱚᱸᱜᱟ  ᱵᱩᱨᱩᱠᱚ  ᱥᱟᱢᱟᱝ  ᱨᱮ  ᱥᱚᱯᱨᱚᱫ  ᱜᱮ  ᱛᱟᱞᱟᱠ  ᱠᱚ  ᱢᱮᱛᱟᱜ  

ᱠᱟᱱᱟ ᱾  ᱱᱚᱣᱟ  ᱨᱮᱫᱚ  ᱡᱟᱸᱦᱟᱸᱱ  ᱫᱟᱬᱮ  ᱥᱮ  ᱯᱟᱹᱦᱩᱲ  ᱠᱚᱫᱚ  ᱵᱟᱝᱠᱚ  ᱫᱚᱨᱠᱟᱨᱚᱜᱼᱟ᱾  

ᱢᱤᱫ  ᱦᱚᱲ  ᱟᱨ  ᱢᱤᱫ  ᱦᱚᱲᱟᱜ  ᱢᱚᱱᱮ  ᱨᱮ  ᱯᱟᱹᱛᱭᱟᱹᱣ  ᱟᱹᱜᱩ  ᱚᱪᱚ  ᱞᱟᱹᱜᱤᱫᱠᱚ  ᱛᱟᱞᱟᱠᱼᱟ 

᱾  ᱛᱟᱞᱟᱠ  ᱫᱚ  ᱛᱤᱥ  ᱦᱚᱸ  ᱵᱟᱝ  ᱢᱤᱪᱷᱟᱹᱜᱼᱟ ᱾  ᱱᱚᱣᱟ  ᱦᱚᱸ  ᱥᱟᱶᱛᱟ  ᱛᱟᱞᱟ  ᱨᱮ  ᱥᱚᱜᱮ  

ᱢᱮᱥᱟ  ᱟᱠᱟᱱᱟ ᱾    

‘ᱨᱟᱹᱦᱤ  ᱪᱮᱛᱟᱱ  ᱛᱮ’  ᱜᱟᱭᱟᱱ  ᱨᱮᱦᱚᱸ  ᱛᱟᱞᱟᱠ  ᱨᱮᱭᱟᱜ  ᱪᱤᱛᱟᱹᱨ  ᱟᱹᱰᱤ  ᱱᱟᱯᱟᱭᱛᱮ  

ᱥᱚᱫᱚᱨ  ᱟᱠᱟᱱᱟ ᱾  ᱥᱤᱨᱚᱱ  ᱫᱚ  ᱥᱟᱞᱜᱟᱰᱤ  ᱟᱹᱛᱩ  ᱨᱮᱱᱤᱡ  ᱢᱚᱫᱚᱱ  ᱢᱟᱹᱡᱷᱤ  ᱦᱚᱯᱚᱱᱮ  

ᱛᱟᱸᱦᱮᱸ ᱠᱟᱱᱟ  ᱟᱨ  ᱱᱟᱭᱱᱚ  ᱫᱚ  ᱱᱤᱢᱰᱤ  ᱟᱹᱛᱩ  ᱨᱮᱱᱤᱡ  ᱵᱟᱹᱨᱭᱟᱹᱲ  ᱦᱚᱯᱚᱱ  ᱮᱨᱟᱭ  

ᱛᱟᱸᱦᱮᱸ  ᱠᱟᱱᱟ ᱾ ᱨᱮᱸᱜᱮᱸᱡ  ᱠᱤᱥᱟᱹᱲ  ᱨᱮᱭᱟᱜ  ᱛᱚᱯᱷᱟᱛ  ᱵᱟᱝ  ᱵᱩᱡᱷᱟᱹᱣ  ᱠᱟᱛᱮ  ᱟᱹᱠᱤᱱ  

ᱛᱟᱞᱟ  ᱨᱮ  ᱫᱩᱞᱟᱹᱲ  ᱥᱟᱹᱜᱟᱹᱭ  ᱠᱤᱱ  ᱡᱚᱲᱟᱣ  ᱞᱮᱜᱼᱟ ᱾  ᱱᱟᱭᱱᱚ    ᱢᱤᱫ  ᱨᱮᱸᱜᱮᱸᱡ  ᱦᱚᱯᱚᱱ  

ᱮᱨᱟᱭ  ᱛᱟᱸᱦᱮᱸ  ᱠᱟᱱᱛᱮ  ᱥᱤᱨᱚᱱᱟᱜ  ᱫᱩᱞᱟᱹᱲ  ᱮᱲᱮ  ᱜᱮᱭ  ᱵᱩᱡᱷᱟᱹᱣ  ᱞᱮᱜᱼᱟ ᱾  ᱚᱱᱟᱛᱮ  

ᱱᱟᱭᱱᱚ  ᱟᱨ  ᱥᱤᱨᱚᱱ  ᱛᱤᱼᱛᱤ  ᱥᱟᱯᱟᱵ  ᱠᱟᱛᱮ  ᱥᱤᱨᱡᱚᱱᱤᱭᱟᱹ  ᱥᱟᱹᱠᱷᱤ  ᱠᱟᱛᱮ  

ᱡᱟᱭᱼᱡᱩᱜᱽ  ᱜᱟᱛᱮ  ᱛᱟᱸᱦᱮᱸ  ᱨᱮᱭᱟᱜ  ᱠᱤᱨᱭᱟᱹ  ᱠᱤᱱ  ᱟᱛᱟᱝ  ᱞᱮᱜᱼᱟ ᱾  ᱱᱚᱣᱟ  ᱠᱟᱛᱷᱟ  

ᱢᱚᱫᱚᱱ  ᱟᱨ  ᱢᱟᱹᱛᱤᱼᱠᱤᱱ  ᱵᱟᱰᱟᱭ  ᱠᱮᱫ  ᱠᱷᱟᱱ  ᱥᱤᱨᱚᱱᱟᱜ  ᱵᱟᱯᱞᱟ  ᱫᱩᱜᱽᱫᱟᱹ  

ᱢᱟᱹᱡᱷᱤ  ᱠᱟᱹᱨᱢᱩ  ᱦᱚᱯᱚᱱ  ᱮᱨᱟ  ᱩᱯᱟᱹᱞ  ᱥᱟᱶᱠᱤᱱ  ᱴᱷᱟᱹᱣᱠᱟᱹ  ᱠᱮᱜᱼᱟ ᱾  ᱥᱤᱨᱚᱱᱟᱜ    

ᱵᱟᱯᱞᱟ  ᱩᱯᱟᱹᱞ  ᱥᱟᱶ  ᱦᱩᱭᱩᱜ  ᱨᱮᱭᱟᱜ  ᱠᱟᱛᱷᱟ  ᱱᱟᱭᱱᱚᱭ  ᱟᱸᱡᱚᱢ  ᱠᱮᱜ  ᱠᱷᱟᱱ  ᱟᱹᱰᱤ  

ᱡᱩᱨᱼᱮ  ᱟᱹᱲᱤᱥ  ᱮᱱᱟ  ᱩᱱᱨᱮ  ᱥᱤᱨᱚᱱᱮ  ᱢᱮᱛᱟᱫ  ᱫᱮᱭᱟᱼ “ᱮᱱᱠᱷᱟᱱ  ᱵᱤᱨ  ᱵᱚᱸᱜᱟ  ᱥᱟᱹᱠᱷᱤ  

ᱠᱟᱛᱮ  ᱚᱠᱟ  ᱠᱟᱛᱷᱟ  ᱞᱟᱝ  ᱞᱟᱹᱭ  ᱞᱮᱫᱼᱟ  ᱚᱱᱟ  ᱠᱚᱫᱚ  ᱥᱟᱱᱟᱢ  ᱮᱲᱮᱭᱟᱜ  ᱜᱮ ᱾  ᱫᱮ  

ᱮᱱᱠᱷᱟᱱ  ᱡᱚᱲᱼᱛᱤ  ᱠᱟᱛᱮ  ᱵᱤᱨ  ᱵᱚᱸᱜᱟᱠᱚ  ᱞᱟᱝ  ᱞᱟᱹᱭ  ᱨᱩᱣᱟᱹᱲ  ᱟᱠᱚᱣᱟ  ᱵᱟᱝᱼᱢᱟ  

ᱛᱮᱸᱦᱮᱸᱧ  ᱠᱷᱚᱱᱼᱫᱚ  ᱱᱟᱭᱱᱚ  ᱟᱨ  ᱥᱤᱨᱚᱱ  ᱠᱤᱱ  ᱵᱟᱯᱟᱜᱽ  ᱠᱟᱱᱟ᱾”11   ᱵᱚᱸᱜᱟ  ᱴᱷᱮᱱ  

ᱢᱤᱫᱴᱟᱝ  ᱠᱟᱛᱷᱟ  ᱫᱚᱦᱲᱟ  ᱨᱚᱲᱼᱢᱟ  ᱵᱟᱝ  ᱜᱟᱱᱚᱜᱼᱟ ᱾  ᱱᱟᱭᱱᱚ  ᱥᱟᱶ  ᱵᱤᱱ  ᱵᱟᱯᱟᱜᱽ  

ᱠᱟᱛᱮᱼᱜᱮ  ᱥᱤᱨᱚᱱ  ᱞᱟᱹᱜᱤᱫ  ᱫᱩᱜᱽᱫᱟᱹ  ᱠᱷᱚᱱ  ᱨᱟᱹᱦᱤ  ᱪᱮᱛᱟᱱ  ᱛᱮ  ᱵᱟᱹᱦᱩ  ᱠᱚ  

ᱟᱹᱜᱩᱣᱟᱫᱮ  ᱛᱟᱸᱦᱮᱸ  ᱠᱟᱱᱟ ᱾  ᱡᱟᱸᱦᱟᱸ  ᱦᱤᱞᱚᱜ  ᱵᱟᱯᱞᱟ  ᱦᱩᱭ  ᱮᱱᱟ,  ᱤᱱᱟᱹ  ᱦᱤᱞᱚᱜ  

ᱠᱷᱚᱱᱜᱮ  ᱥᱤᱨᱚᱱ ᱜᱟᱞᱟᱫ  ᱥᱚᱞᱟᱫᱼᱮ  ᱠᱚᱝᱠᱟ  ᱩᱛᱟᱹᱨ  ᱮᱱᱟ ᱾  ᱢᱤᱫᱼᱫᱤᱱ  ᱡᱷᱟᱹᱨᱤ  ᱢᱩᱰᱩ  

ᱫᱟᱜ  ᱞᱩ  ᱜᱷᱟᱴ  ᱨᱮ  ᱠᱟᱡᱚᱞ  ᱟᱨ  ᱱᱟᱭᱱᱚ  ᱥᱟᱶᱼᱮ  ᱧᱟᱯᱟᱢ  ᱮᱱᱟ ᱾  ᱥᱤᱨᱚᱱ,  ᱱᱟᱭᱱᱚ  

ᱥᱟᱶ  ᱡᱟᱸᱦᱟᱸᱭ  ᱠᱟᱹᱭ  ᱟᱠᱟᱜᱼᱟ  ᱚᱱᱟᱭ  ᱵᱩᱡᱷᱟᱹᱣ  ᱧᱟᱢ  ᱠᱮᱜᱼᱟ ᱾  ᱩᱱᱨᱮ  ᱥᱤᱨᱚᱱ  

ᱱᱟᱭᱱᱚ  ᱴᱷᱮᱱ  ᱤᱠᱟᱹᱭ  ᱠᱷᱚᱡᱽ  ᱞᱮᱜᱼᱟ ᱾  ᱱᱟᱭᱱᱚ  ᱦᱚᱸ  ᱟᱫᱚ  ᱥᱤᱨᱚᱱᱮ  ᱢᱮᱛᱟᱜ  ᱫᱮᱭᱟᱼ  

“ᱪᱮᱫ  ᱞᱟᱹᱜᱤᱫ  ᱤᱧ  ᱤᱠᱟᱹ  ᱢᱮᱭᱟ ᱾  ᱪᱮᱫ  ᱮᱢ  ᱜᱩᱱᱦᱟᱹ  ᱟᱠᱟᱫᱼᱟ ?  ᱢᱚᱱᱮ  ᱛᱟᱢ  ᱟᱹᱪᱩᱨ  

ᱮᱱᱟ,  ᱫᱷᱚᱨᱚᱢᱼᱮᱢ  ᱦᱤᱲᱤᱧ  ᱠᱮᱫᱼᱟ ᱾  ᱫᱷᱚᱨᱚᱢ  ᱴᱷᱮᱱ  ᱤᱠᱟᱹ  ᱠᱚᱭ  ᱡᱚᱝ  ᱢᱮ ᱾  ᱤᱧ  ᱢᱟᱛᱚ  

ᱚᱦᱚᱧ  ᱤᱠᱟᱹ  ᱫᱟᱲᱮᱭᱟᱢᱟ ᱾”12   ᱛᱟᱞᱟᱠ  ᱨᱮᱫᱚ  ᱵᱚᱸᱜᱟᱼᱵᱩᱨᱩ  ᱠᱚᱣᱟᱜ  ᱥᱟᱹᱠᱤᱭᱟᱹᱛ    

ᱛᱟᱸᱦᱮᱸᱱᱟ ᱾  ᱢᱟᱹᱱᱢᱤ  ᱚᱱᱟ  ᱛᱟᱞᱟᱠ  ᱫᱚ  ᱵᱟᱠᱚ  ᱮᱨᱮᱲ  ᱫᱟᱲᱮᱭᱟᱜᱼᱟ ᱾  ᱱᱟᱭᱱᱚ  ᱤᱠᱟᱹ  

ᱮᱢ  ᱠᱟᱛᱮ  ᱨᱮᱦᱚᱸ  ᱪᱮᱫ  ᱦᱚᱸ  ᱵᱟᱝ  ᱜᱟᱱᱚᱜᱼᱟ᱾ ᱥᱩᱸᱫᱟᱹᱨ  ᱱᱟᱭᱱᱚ  ᱟᱨ  ᱥᱤᱨᱚᱱ  ᱛᱟᱞᱟᱠ  

ᱡᱚᱠᱷᱚᱱ  ᱫᱚᱭ  ᱧᱮᱞ  ᱟᱠᱟᱜ  ᱠᱤᱱ  ᱛᱟᱸᱦᱮᱸ  ᱠᱟᱱᱟ ᱾  ᱚᱱᱟᱛᱮ  ᱥᱩᱸᱫᱟᱹᱨ  ᱥᱤᱨᱚᱱᱼᱮ  ᱢᱮᱛᱟᱜ  

ᱫᱮᱭᱟᱼ “ᱦᱩᱭᱩᱜᱼᱟ ᱾ ᱦᱩᱭᱩᱜᱼᱟ ᱾  ᱵᱤᱫᱷᱤᱭᱟᱜ  ᱵᱤᱫᱷᱟᱹᱱ  ᱛᱟᱲᱟᱢ  ᱯᱟᱨᱚᱢ  ᱫᱚ  ᱵᱟᱝ  

ᱜᱟᱱᱚᱜᱼᱟ  ᱾  ᱱᱟᱭᱱᱚ  ᱥᱟᱶ  ᱫᱷᱚᱨᱚᱢ  ᱧᱩᱛᱩᱢ  ᱛᱮ  ᱠᱤᱨᱭᱟᱹ  ᱟᱛᱟᱝ  ᱠᱟᱛᱮᱭ  ᱥᱟᱦᱟᱜ  

ᱠᱷᱟᱱᱮ  ᱠᱚᱝᱠᱟ  ᱜᱮᱭᱟ ᱾”13   ᱵᱚᱸᱜᱟ  ᱵᱩᱨᱩ  ᱥᱟᱢᱟᱝ  ᱨᱮ  ᱛᱤᱼᱛᱤ  ᱥᱟᱯᱟᱵ  ᱠᱟᱛᱮ  

ᱡᱟᱸᱦᱟᱸᱠᱚ  ᱨᱚᱲ  ᱠᱚᱜᱼᱟ  ᱚᱱᱟ  ᱫᱚ  ᱦᱩᱭᱩᱜ  ᱜᱮᱭᱟ,  ᱚᱱᱟᱫᱚ  ᱚᱠᱚᱭ  ᱦᱚᱸ  ᱵᱟᱭ  ᱮᱲᱟᱣ  

ᱫᱟᱲᱮᱭᱟᱜᱼᱟ ᱾  ᱥᱤᱨᱚᱱ  ᱥᱟᱶ  ᱦᱚᱸ  ᱚᱱᱠᱟᱜᱮ  ᱦᱩᱭ  ᱟᱠᱟᱱᱟ ᱾  ᱱᱟᱭᱱᱚ  ᱫᱷᱚᱠᱟ  ᱠᱟᱛᱮ  

ᱩᱯᱟᱹᱞ  ᱥᱟᱶ  ᱨᱟᱹᱦᱤ  ᱪᱮᱛᱟᱱ  ᱛᱮᱭ  ᱵᱟᱯᱞᱟ  ᱮᱱᱟ ᱾  ᱱᱤᱛᱚᱜ  ᱚᱱᱟ  ᱜᱮᱭ  

ᱵᱷᱩᱸᱡᱟᱹᱣᱮᱜᱼᱟ ᱾  ᱟᱡᱚᱫᱤᱭᱟᱹ  ᱵᱩᱨᱩ  ᱦᱚᱨ  ᱛᱮ  ᱩᱯᱟᱹᱞ  ᱥᱤᱨᱚᱱ  ᱛᱤᱭᱟᱹᱜ  ᱠᱟᱛᱮᱭ  

ᱤᱫᱤᱭᱮ  ᱠᱟᱱᱟ ᱾  ᱫᱟᱸᱥᱟᱸᱭ  ᱫᱟᱬᱟ  ᱵᱷᱟᱜᱟᱣ  ᱠᱟᱛᱮ  ᱚᱱᱟ  ᱦᱚᱨ  ᱛᱮᱜᱮ  ᱡᱤᱛᱨᱟᱹᱭ  ᱟᱨ  

ᱥᱩᱸᱫᱟᱹᱨ  ᱠᱤᱱ  ᱥᱮᱱᱚᱜ  ᱠᱟᱱ  ᱛᱟᱸᱦᱮᱸ  ᱠᱟᱱᱟ᱾  ᱥᱩᱸᱫᱟᱹᱨ  ᱟᱨ  ᱡᱤᱛᱤᱨᱟᱹᱭ  ᱜᱮ  ᱱᱟᱭᱱᱚ  

ᱟᱨ  ᱥᱤᱨᱚᱱ  ᱫᱚ  ᱫᱩᱜᱽᱫᱟᱹ  ᱠᱤᱱ  ᱥᱮᱴᱮᱨ  ᱚᱴᱚ  ᱠᱟᱜ  ᱠᱤᱱᱟ ᱾ ᱫᱩᱜᱽᱫᱟᱹ  ᱥᱮᱴᱮᱨ ᱠᱟᱛᱮ  

ᱥᱩᱸᱫᱟᱹᱨ  ᱠᱟᱹᱨᱢᱩᱭ  ᱢᱮᱛᱟᱜ  ᱫᱮᱭᱟᱼ “ᱥᱤᱨᱚᱱᱟᱜ  ᱵᱟᱯᱞᱟ  ᱫᱚ  ᱱᱤᱢᱰᱤ  ᱱᱟᱭᱱᱚ ᱥᱟᱶ  

ᱦᱩᱭ  ᱯᱟᱨᱚᱢ  ᱞᱮᱱᱟ ᱾  ᱛᱟᱞᱟᱠ  ᱠᱟᱛᱮ  ᱵᱚᱸᱜᱟ  ᱵᱳᱨᱳ  ᱠᱚ  ᱥᱟᱹᱠᱷᱤ  ᱠᱟᱛᱮ  ᱠᱤᱱ  

ᱵᱟᱯᱞᱟ  ᱞᱮᱱᱟ ᱾  ᱚᱱᱟ  ᱚᱠᱛᱚ  ᱤᱧ  ᱟᱨ  ᱠᱟᱡᱚᱞ  ᱦᱚᱸᱞᱤᱧ  ᱥᱟᱹᱠᱷᱤ  ᱥᱚᱵᱷᱟ  ᱞᱮᱫᱼᱟ ᱾”14   

ᱚᱱᱟ  ᱠᱷᱟᱹᱛᱤᱨᱼᱮ  ᱠᱚᱝᱠᱟ  ᱠᱟᱱᱟ᱾  ᱢᱤᱫᱴᱟᱹᱝ  ᱛᱤᱨᱞᱟᱹ  ᱮᱲᱟᱣ  ᱜᱤᱰᱤ  ᱠᱟᱛᱮ  ᱟᱨ  

ᱢᱤᱫᱴᱟᱝ  ᱛᱤᱨᱞᱟᱹ  ᱦᱟᱜ  ᱵᱚᱦᱚᱜ  ᱦᱚᱨᱟᱥᱤ  ᱨᱮ  ᱫᱷᱚᱨᱚᱢ  ᱥᱤᱸᱫᱩᱨ  ᱫᱚ  ᱵᱟᱭ  ᱵᱩᱜᱤᱭᱟ 

᱾  ᱥᱤᱨᱚᱱ  ᱦᱚᱸ  ᱟᱡ  ᱟᱡᱛᱮ  ᱟᱡᱟᱜ  ᱜᱟᱹᱞᱛᱤᱭ  ᱴᱷᱤᱠᱟᱹ  ᱧᱟᱢ  ᱠᱮᱜᱼᱟ ᱾  ᱱᱚᱣᱟ  

ᱢᱚᱧᱪᱚᱯᱩᱨᱤ  ᱨᱮ  ᱡᱟᱸᱦᱟᱸᱭ  ᱡᱟᱸᱦᱟᱸ  ᱞᱮᱠᱟᱭ  ᱠᱟᱹᱢᱤᱭᱟᱹ  ᱩᱱᱤᱫᱚ  ᱚᱱᱠᱟᱜᱮ  ᱠᱩᱲᱟᱹᱭᱼᱮ  

ᱧᱟᱢᱟ ᱾  ᱥᱤᱨᱚᱱ  ᱚᱱᱟᱛᱮ  ᱱᱤᱛᱚᱜ  ᱪᱟᱸᱫᱚ  ᱵᱚᱸᱜᱟᱭ  ᱩᱭᱦᱟᱹᱨᱼᱮ  ᱠᱟᱱᱟ  ᱟᱨᱼᱮ  ᱢᱮᱱ  

ᱡᱚᱝ  ᱠᱟᱱᱟ ᱼ “(ᱞᱟᱸᱜᱟ  ᱥᱟᱛᱞᱟᱜ  ᱮ  ᱫᱩᱲᱩᱵ  ᱮᱱᱟ)  ᱡᱚᱦᱟᱨ ᱹᱹᱹᱹ᱾  ᱡᱚᱦᱟᱨ  ᱟᱛᱟᱝ  ᱢᱮ  

ᱢᱟᱦᱟᱢᱟᱹᱱ  ᱫᱟᱭᱟ  ᱫᱚᱨᱭᱟ  ᱥᱤᱨᱡᱚᱱᱤᱭᱟᱹ ᱾  ᱟᱢᱟᱜ  ᱜᱮ  ᱱᱚᱣᱟ  ᱡᱤᱭᱚᱱ  ᱾  ᱟᱢᱟᱜ  

ᱮᱢᱟᱜ ᱡᱤᱭᱚᱱ  ᱦᱟᱞᱮ  ᱰᱟᱞᱮ  ᱥᱟᱭᱮᱱ  ᱛᱤᱧᱟ ᱾  ᱤᱠᱟᱹ  ᱤᱧᱟᱢ  ᱥᱤᱨᱡᱚᱱᱤᱭᱟᱹ ᱾  ᱟᱹᱰᱤ  

ᱢᱟᱨᱟᱝ  ᱤᱧ  ᱠᱟᱹᱭ  ᱟᱠᱟᱫᱼᱟ ᱾  ᱚᱠᱚᱭ  ᱥᱟᱶ  ᱨᱟᱹᱦᱤ  ᱪᱮᱛᱟᱱ  ᱨᱤᱧ  ᱫᱮᱡᱚᱜᱼᱟ  ᱢᱮᱱᱛᱮ  

ᱟᱹᱢᱤᱧ  ᱱᱮᱦᱚᱨ  ᱞᱮᱫ  ᱢᱮᱭᱟ  ᱩᱱᱤ  ᱥᱟᱶ  ᱨᱟᱹᱦᱤ  ᱪᱮᱛᱟᱱ  ᱨᱮ  ᱵᱟᱝ  ᱫᱮᱡ  ᱠᱟᱛᱮ  ᱚᱠᱟᱹᱧ  

ᱠᱟᱹᱭ  ᱟᱠᱟᱫᱼᱟ, ᱚᱱᱟᱠᱷᱟᱹᱛᱤᱨ  ᱫᱚᱢ  ᱤᱠᱟᱹ  ᱠᱟᱹᱧᱟ ᱾  ᱱᱟᱭᱱᱚ  ᱥᱟᱶ  ᱠᱤᱨᱭᱟᱹ  ᱟᱛᱟᱝ  

ᱠᱟᱛᱮ  ᱵᱟᱹᱧ  ᱥᱟᱹᱨᱤ  ᱫᱟᱲᱮᱭᱟᱫ  ᱠᱷᱟᱹᱛᱤᱨ  ᱫᱚᱢ  ᱤᱠᱟᱹ  ᱠᱟᱹᱧᱟ ᱾  ᱟᱢ  ᱴᱷᱮᱱᱤᱧ  

ᱱᱮᱦᱚᱨᱮᱫᱼᱟ  ᱫᱟᱨᱟᱭ  ᱡᱚᱱᱚᱢ  ᱨᱮ  ᱨᱮᱦᱚᱸ  ᱱᱟᱭᱱᱚ  ᱥᱟᱶ  ᱫᱚ  ᱧᱟᱯᱟᱢ  ᱠᱟᱹᱧ  ᱢᱮ ᱾”15  

ᱚᱱᱟᱛᱮ  ᱵᱟᱝ  ᱩᱭᱦᱟᱹᱨ  ᱟᱹᱪᱩᱨ  ᱠᱟᱛᱮ  ᱛᱟᱞᱟᱠ  ᱫᱚ  ᱵᱟᱝ  ᱡᱩᱛᱟ,  ᱡᱟᱸᱦᱟᱸ  ᱡᱟᱭᱡᱩᱜᱽ  

ᱵᱟᱝ  ᱯᱩᱨᱟᱹᱣ  ᱜᱟᱱᱚᱜᱼᱟ,  ᱚᱱᱠᱟᱱ  ᱡᱤᱱᱤᱥ  ᱨᱮᱫᱚ  ᱛᱟᱞᱟᱠ  ᱵᱟᱝ  ᱫᱚᱨᱠᱟᱨ  ᱟᱨ  

ᱵᱟᱝᱠᱷᱟᱱ  ᱥᱤᱨᱚᱱ  ᱞᱮᱠᱟ  ᱱᱟᱦᱚᱠ  ᱜᱮ  ᱠᱚᱝᱠᱟ  ᱦᱟ ᱾  

ᱟᱸᱫᱷᱟ  ᱯᱟᱹᱛᱭᱟᱹᱣ 

ᱡᱟᱦᱟᱱ  ᱡᱤᱱᱤᱥ  ᱨᱮᱭᱟᱜ  ᱜᱮ  ᱵᱮᱥ  ᱟᱨ  ᱵᱟᱹᱲᱤᱡ  ᱫᱚ  ᱛᱟᱸᱦᱮᱸᱱ  ᱜᱮᱭᱟ ᱾  ᱡᱟᱸᱦᱟᱸ  

ᱡᱤᱱᱤᱥ  ᱨᱮᱭᱟᱜ    ᱪᱮᱫ  ᱥᱟᱹᱵᱩᱫᱽ  ᱜᱮ  ᱵᱟᱹᱱᱩᱜᱼᱟ  ᱱᱚᱝᱠᱟᱱ  ᱡᱤᱱᱤᱥ  ᱦᱚᱸ  ᱢᱮᱱᱟᱜᱼᱟ᱾  

ᱥᱟᱹᱵᱩᱫᱽ  ᱵᱮᱜᱚᱨ  ᱛᱮ  ᱡᱟᱸᱦᱟᱸᱱ  ᱠᱟᱛᱷᱟ  ᱨᱮ  ᱯᱟᱹᱛᱭᱟᱹᱣ  ᱜᱮ  ᱟᱸᱫᱷᱟ  ᱯᱟᱹᱛᱭᱟᱹᱣ  ᱠᱚ  

ᱢᱮᱛᱟᱜ  ᱠᱟᱱᱟ ᱾    ᱱᱚᱣᱟᱨᱮ  ᱛᱚᱨᱠᱚ,  ᱥᱟᱬᱮᱥᱤᱭᱟᱹ  ᱥᱟᱹᱵᱩᱫᱽ  ᱟᱨ  ᱜᱟᱹᱦᱤᱨ  ᱛᱮ  

ᱵᱟᱰᱟᱭ  ᱵᱮᱜᱚᱨ  ᱵᱚᱛᱚᱨ,  ᱥᱮᱨᱣᱟ  ᱟᱨ  ᱵᱮᱼᱢᱟᱱᱚᱛ  ᱨᱮ  ᱯᱟᱹᱛᱭᱟᱹᱣ  ᱫᱚᱦᱚᱼᱜᱮ  ᱠᱟᱱᱟ᱾  

ᱟᱸᱫᱷᱟ  ᱯᱟᱹᱛᱭᱟᱹᱣ  ᱡᱟᱣᱜᱮ  ᱦᱚᱲᱠᱚ  ᱴᱷᱮᱱ  ᱵᱚᱛᱚᱨ  ᱟᱨ  ᱢᱤᱪᱷᱟᱹ  ᱯᱟᱥᱱᱟᱜᱼᱟ ᱾ 

ᱠᱤᱪᱷᱩᱠ  ᱦᱚᱲ  ᱟᱸᱫᱷᱟ  ᱯᱟᱹᱛᱭᱟᱹᱣ  ᱫᱟᱨᱟᱭᱛᱮ  ᱦᱚᱲᱴᱷᱮᱱ  ᱠᱷᱚᱱ  ᱯᱷᱟᱭᱫᱟ  ᱠᱚ  

ᱦᱟᱛᱟᱣ  ᱡᱚᱝ  ᱠᱟᱱᱟ ᱾  ᱱᱚᱣᱟᱛᱮ  ᱵᱚᱛᱚᱨ  ᱟᱨ  ᱵᱷᱟᱠᱟᱨᱟ  ᱵᱟᱹᱲᱛᱤᱜᱼᱟ,  ᱵᱟᱹᱲᱤᱡ  

ᱰᱟᱦᱟᱨ  ᱦᱚᱲᱠᱚ  ᱯᱟᱸᱡᱟ  ᱮᱫᱟ,  ᱚᱠᱛᱚ  ᱟᱨ  ᱴᱟᱠᱟᱼᱯᱩᱭᱥᱟᱹ  ᱵᱟᱱᱟᱨ  ᱜᱮ  ᱪᱟᱵᱟᱜᱼᱟ,  

ᱥᱟᱬᱮᱥᱤᱭᱟᱹ  ᱩᱭᱦᱟᱹᱨ  ᱨᱮ  ᱡᱟᱸᱜᱮ  ᱫᱟᱨᱟᱢ  ᱦᱤᱡᱩᱜᱼᱟ ᱾  ᱱᱟᱦᱟᱪᱟᱨ  ᱨᱮᱭᱟᱜ  ᱫᱟᱹᱵᱽ  

ᱢᱩᱦᱤᱢ  ᱵᱟᱹᱲᱛᱤᱜᱼᱟ ᱾ ᱥᱟᱶᱛᱟᱨᱤ  ᱮᱴᱠᱮᱴᱚᱬᱮ  ᱥᱟᱦᱟᱨᱚᱜᱼᱟ ᱾  ᱥᱤᱠᱱᱟᱹᱛ,  

ᱥᱟᱬᱮᱥᱤᱭᱟᱹ  ᱩᱭᱦᱟᱹᱨ  ᱟᱨ  ᱥᱟᱹᱨᱤ  ᱵᱟᱰᱟᱭ  ᱛᱮ  ᱟᱸᱫᱷᱟ  ᱯᱟᱹᱛᱤᱭᱟᱹᱣ  ᱢᱟᱹᱞᱪᱷᱟᱹ  

ᱜᱟᱱᱚᱜᱼᱟ ᱾   

‘ᱨᱟᱹᱦᱤ  ᱪᱮᱛᱟᱱ  ᱛᱮ’  ᱜᱟᱭᱟᱱ  ᱨᱮ  ᱟᱸᱫᱷᱟ  ᱯᱟᱹᱛᱭᱟᱹᱣ  ᱨᱮᱭᱟᱜ  ᱪᱤᱛᱟᱹᱨ  ᱟᱹᱰᱤ  

ᱯᱩᱥᱴᱟᱹᱣ  ᱛᱮ  ᱧᱮᱞ  ᱧᱟᱢᱚᱜ  ᱠᱟᱱᱟ ᱾  ᱱᱤᱢᱰᱤ  ᱟᱹᱛᱩ  ᱨᱮ  ᱵᱟᱹᱨᱭᱟᱹᱲ  ᱦᱟᱲᱟᱢ  ᱟᱨ  

ᱯᱟᱱᱚ  ᱵᱩᱰᱷᱤ  ᱠᱤᱱ  ᱛᱟᱸᱦᱮᱸ  ᱠᱟᱱᱟ ᱾  ᱩᱱᱠᱤᱱᱤᱡ  ᱢᱤᱫᱴᱟᱹᱜ  ᱱᱟᱭᱱᱚ  ᱧᱩᱛᱩᱢᱼᱟᱹᱱᱤᱡ  

ᱦᱚᱯᱚᱱ  ᱮᱨᱟᱭ  ᱛᱟᱸᱦᱮᱸ  ᱠᱟᱱᱟ  ᱾  ᱧᱮᱞᱼᱡᱚᱝ  ᱛᱮᱦᱚᱸ  ᱟᱹᱰᱤ  ᱱᱟᱯᱟᱭ  ᱟᱨ  ᱥᱚᱵᱷᱟᱣ  

ᱛᱟᱭ  ᱦᱚᱸ  ᱟᱹᱰᱤ  ᱵᱮᱥ  ᱛᱟᱸᱦᱮᱸ  ᱠᱟᱱ  ᱛᱟᱭᱟ ᱾  ᱥᱟᱞᱜᱟᱰᱤ  ᱟᱹᱛᱩ  ᱢᱚᱫᱚᱱ  ᱢᱟᱹᱡᱷᱤ  

ᱦᱚᱯᱚᱱ  ᱥᱤᱨᱚᱱ  ᱥᱟᱞᱟᱜ  ᱱᱟᱭᱱᱚᱣᱟᱜ  ᱥᱟᱹᱨᱤ  ᱥᱤᱵᱤᱞ  ᱫᱩᱞᱟᱹᱲ  ᱥᱟᱦᱟᱨ  ᱞᱮᱱᱟ ᱾  

ᱪᱟᱸᱫᱚ  ᱵᱚᱸᱜᱟ  ᱥᱟᱹᱠᱷᱤ  ᱠᱟᱛᱮ  ᱵᱚᱸᱜᱟᱼᱵᱩᱨᱩᱠᱚ  ᱥᱟᱢᱟᱝ  ᱨᱮ  ᱛᱤᱼᱛᱤ  ᱥᱟᱯᱟᱵ  ᱠᱟᱛᱮ  

ᱡᱟᱭᱡᱩᱜᱽ  ᱢᱤᱫ  ᱛᱮᱠᱤᱱ  ᱛᱟᱸᱦᱮᱸᱱᱟ  ᱢᱮᱱᱛᱮ  ᱠᱤᱨᱟᱹ  ᱠᱤᱱ  ᱟᱛᱟᱝ  ᱞᱮᱜᱼᱟ ᱾  ᱥᱤᱨᱚᱱ  ᱟᱡ  

ᱵᱟᱵᱟ  ᱢᱚᱫᱚᱱ  ᱫᱚ  ᱥᱤᱨᱚᱱ  ᱟᱨ  ᱱᱟᱭᱱᱚ  ᱛᱤᱠᱤᱱᱟᱜ  ᱫᱩᱯᱩᱞᱟᱹᱲ  ᱥᱟᱹᱜᱟᱹᱭ  ᱛᱚᱯᱟᱜ  

ᱜᱤᱰᱤ  ᱠᱟᱛᱮ  ᱥᱤᱨᱚᱱᱟᱜ  ᱵᱟᱯᱞᱟ  ᱫᱩᱜᱽᱫᱟᱹ  ᱢᱟᱹᱡᱷᱤ  ᱠᱟᱹᱨᱢᱩ  ᱦᱚᱯᱚᱱ  ᱮᱨᱟ  ᱩᱯᱟᱹᱞ  

ᱥᱟᱞᱟᱜ  ᱮᱨᱮ  ᱧᱟᱢ  ᱠᱟᱛᱮ  ᱨᱮᱦᱚᱸ  ᱨᱟᱹᱦᱤ  ᱪᱮᱛᱟᱱ  ᱛᱮ  ᱵᱟᱯᱞᱟ  ᱦᱩᱭ  ᱮᱱᱟ ᱾  ᱵᱟᱯᱞᱟ  

ᱦᱤᱞᱚᱜ  ᱠᱷᱚᱱᱜᱮ  ᱥᱤᱨᱚᱱᱟᱜ  ᱠᱚᱲᱟᱢ  ᱫᱷᱩᱨᱼᱫᱷᱩᱨᱟᱹᱣ  ᱮᱦᱚᱵ  ᱞᱮᱱᱟ᱾  

ᱠᱟᱞᱟᱝᱼᱰᱚᱞᱟᱝᱼᱮ  ᱠᱚᱝᱠᱟ  ᱩᱛᱟᱹᱨᱮᱱᱟ ᱾ ᱱᱟᱭᱱᱚ  ᱥᱟᱶ  ᱫᱷᱚᱨᱚᱢ  ᱧᱩᱛᱩᱢ  ᱛᱮ  ᱠᱤᱨᱭᱟᱹ  

ᱟᱛᱟᱝ  ᱟᱨ  ᱮᱨᱮ  ᱧᱟᱢ  ᱠᱟᱛᱮ  ᱨᱮᱦᱚᱸ  ᱥᱤᱨᱚᱱ  ᱟᱨ  ᱩᱯᱟᱹᱞᱟᱜ  ᱵᱟᱯᱞᱟ  ᱦᱩᱭ  ᱮᱱᱟ ᱾  

ᱚᱱᱟ  ᱚᱡᱮᱛᱮ  ᱥᱤᱨᱚᱱᱮ  ᱠᱚᱝᱠᱟᱜ  ᱠᱟᱱᱟ ᱾  ᱟᱹᱛᱩ  ᱦᱚᱲᱟᱜ  ᱠᱟᱛᱷᱟ  ᱠᱚ  ᱟᱸᱡᱚᱢ  ᱠᱟᱛᱮ  

ᱠᱟᱡᱚᱞ  ᱥᱩᱸᱫᱟᱹᱨ  ᱨᱮ  ᱞᱟᱹᱭ  ᱟᱭ  ᱠᱟᱱᱟᱼ  “ᱥᱟᱞᱜᱟᱰᱤ  ᱦᱚᱲ  ᱥᱤᱨᱚᱱᱮ  ᱠᱚᱝᱠᱟᱜ  ᱠᱟᱱᱛᱮ  

ᱱᱟᱭᱱᱚ  ᱫᱟᱹᱭ  ᱰᱟᱹᱱ  ᱠᱚ  ᱫᱚᱥᱮ  ᱠᱟᱱᱟ  ᱾”16  ᱥᱟᱶᱛᱟ  ᱨᱮ  ᱡᱟᱸᱦᱟᱸᱭᱼᱜᱮ  ᱨᱮᱸᱜᱮᱸᱡ  

ᱱᱟᱪᱟᱨ  ᱦᱚᱲᱼᱮ  ᱦᱩᱭ  ᱠᱚᱜᱼᱟ,  ᱩᱱᱤᱜᱮ  ᱰᱟᱹᱱ  ᱠᱚ  ᱫᱚᱥᱮ  ᱠᱟᱱᱟ ᱾  ᱱᱟᱭᱱᱚ  ᱦᱚᱸ  ᱢᱤᱫ  

ᱨᱮᱸᱜᱮᱸᱡ  ᱱᱟᱪᱟᱨ  ᱠᱩᱲᱤ  ᱜᱤᱫᱽᱨᱟᱹ  ᱤᱭᱟᱹᱛᱮ  ᱰᱟᱹᱱᱠᱚ  ᱫᱚᱥᱮ  ᱠᱟᱱᱟ ᱾  ᱥᱤᱨᱚᱱ  ᱠᱚᱝᱠᱟ  

ᱨᱮᱭᱟᱜ  ᱠᱟᱛᱷᱟ  ᱫᱟᱸᱥᱟᱸᱭ  ᱜᱩᱨᱩ  ᱦᱚᱭ  ᱵᱟᱰᱟᱭ  ᱠᱮᱜᱼᱟ ᱾  ᱥᱟᱶᱛᱮ  ᱫᱟᱸᱥᱟᱸᱭ  ᱜᱩᱨᱩ  

ᱨᱤᱱ  ᱪᱮᱞᱟ  ᱠᱚᱲᱟ  ᱥᱩᱸᱫᱟᱹᱨ  ᱦᱚᱸᱭ  ᱵᱟᱰᱟᱭ  ᱠᱮᱜᱼᱟ ᱾  ᱥᱟᱹᱢᱩ  ᱜᱚᱰᱮᱛ  ᱦᱚᱸ  ᱥᱤᱨᱚᱱ  

ᱟᱨ  ᱩᱯᱟᱹᱞᱟᱜ  ᱵᱟᱯᱞᱟ  ᱨᱮ  ᱮᱨᱮ  ᱞᱟᱜᱟᱣ  ᱨᱮᱭᱟᱜ  ᱠᱟᱛᱷᱟᱭ  ᱵᱟᱰᱟᱭ  ᱠᱮᱜᱼᱟ᱾  

ᱢᱚᱫᱚᱱ  ᱢᱟᱹᱡᱷᱤ  ᱥᱟᱱᱟᱢᱟᱜ  ᱵᱟᱰᱟᱭ  ᱠᱟᱛᱮ  ᱨᱮᱦᱚᱸ  ᱥᱟᱹᱢᱩᱭ  ᱢᱮᱛᱟᱭ  ᱠᱟᱱᱟᱼ 

“ᱠᱟᱛᱷᱟ  ᱫᱚ  ᱱᱚᱝᱠᱟ  ᱤᱧᱤᱧ  ᱵᱩᱡᱷᱟᱹᱣᱮᱫᱼᱟ ᱾  ᱛᱮᱸᱜᱮᱱ  ᱮᱢᱟᱱ  ᱞᱮᱠᱷᱟᱱ  ᱱᱟᱭᱱᱚ  

ᱢᱟᱹᱭᱮ  ᱦᱟᱱᱟᱯᱩᱨᱤ  ᱩᱛᱟᱹᱨᱚᱜᱼᱟ ᱾  ᱟᱢ  ᱚᱱᱠᱟᱱ  ᱚᱡᱷᱟ  ᱠᱚ  ᱧᱟᱢ  ᱠᱚ  ᱛᱟᱞᱟᱝ  ᱢᱮ ᱾  

ᱡᱟᱦᱟᱸ  ᱞᱮᱠᱟ  ᱛᱮᱜᱮ  ᱱᱟᱭᱱᱚ  ᱫᱚ  ᱢᱟᱬᱜᱷᱟᱹᱴᱤ  ᱩᱛᱟᱹᱨᱮ  ᱥᱮᱴᱮᱨᱚᱜᱼᱟ  ᱾”17  ‘ᱨᱟᱹᱦᱤ  

ᱪᱮᱛᱟᱱ  ᱛᱮ’  ᱜᱟᱭᱟᱱ  ᱞᱮᱠᱟᱼᱜᱮ  ᱥᱟᱶᱛᱟ  ᱨᱮ  ᱱᱟᱭᱱᱚ  ᱞᱮᱠᱟᱱ  ᱠᱩᱲᱤ  ᱜᱤᱫᱽᱨᱟᱹ  

ᱛᱤᱱᱟᱹᱜ  ᱢᱮᱱᱟᱜ  ᱠᱚᱣᱟ  ᱡᱟᱸᱦᱟᱸᱭ  ᱫᱚ  ᱵᱤᱱᱟᱹ  ᱠᱟᱹᱭᱛᱮ  ᱥᱟᱥᱮᱛ  ᱠᱚ  ᱧᱟᱢᱮᱫ  ᱠᱟᱱᱟ 

᱾  ᱢᱤᱫ  ᱫᱷᱟᱹᱣ  ᱟᱜᱼᱥᱟᱨ  ᱥᱟᱵ  ᱠᱟᱛᱮ  ᱢᱚᱫᱚᱱ,  ᱥᱟᱹᱢᱩ  ᱟᱨ  ᱪᱟᱢᱚ  ᱫᱟᱜ  ᱞᱩ  ᱜᱷᱟᱴ  

ᱨᱮ  ᱱᱟᱭᱱᱚ  ᱮᱠᱞᱟ  ᱠᱩᱲᱤ  ᱦᱚᱯᱚᱱ  ᱧᱟᱢ  ᱠᱟᱛᱮᱠᱚ  ᱦᱚᱨᱚᱼᱵᱚᱨᱚᱭᱼᱮ  ᱠᱟᱱᱟ ᱾  ᱱᱟᱭᱱᱚ  

ᱡᱚᱠᱷᱚᱱ  ᱢᱚᱫᱚᱱ  ᱢᱟᱹᱡᱷᱤ  ᱟᱨ  ᱥᱟᱹᱢᱩ  ᱜᱚᱰᱮᱛ  ᱥᱟᱢᱟᱝ  ᱨᱮ  ᱵᱟᱝ  ᱵᱚᱛᱚᱨ  ᱠᱟᱛᱮ  

ᱴᱷᱟᱢᱼᱴᱷᱟᱢᱼᱮ  ᱡᱚᱵᱟᱵᱽ  ᱠᱮᱜᱼᱟ ᱾ ᱩᱱᱨᱮ  ᱢᱚᱫᱚᱱ ᱢᱟᱹᱡᱷᱤᱭ  ᱢᱮᱱ  ᱠᱮᱜᱼᱟᱼ  “ᱨᱟᱺᱰᱤ  

ᱵᱩᱰᱷᱤ  ᱦᱚᱯᱚᱱ  ᱮᱨᱟᱛ,  ᱱᱩᱱᱟᱹᱜ  ᱢᱟᱨᱟᱝ  ᱢᱚᱪᱟ ᱾  ᱡᱚᱜᱚ  ᱟᱨ  ᱪᱟᱢᱚ  ᱥᱟᱵᱮᱵᱤᱱ ᱾  

ᱱᱩᱭ  ᱫᱚ  ᱛᱚᱞ  ᱠᱟᱛᱮ  ᱟᱡᱚᱫᱤᱭᱟᱹ  ᱵᱩᱨᱩ  ᱵᱚ  ᱤᱫᱤᱭᱮᱭᱟ ᱾  ᱦᱮᱞᱮᱡ  ᱠᱟᱛᱮ  ᱵᱚᱱ  

ᱜᱚᱡᱮᱭᱟ ᱾  ᱟᱨ  ᱛᱟᱹᱨᱩᱵ  ᱵᱷᱩᱜᱟᱹᱜ  ᱨᱮᱵᱚᱱ  ᱠᱷᱟᱸᱡᱚ  ᱠᱟᱭᱟ ᱾  ᱥᱟᱵᱮᱵᱤᱱ  ᱞᱚᱜᱚᱱ 

᱾”18  ᱢᱤᱫᱴᱟᱹᱝ  ᱨᱮᱸᱜᱮᱸᱡ  ᱠᱩᱲᱤ  ᱜᱤᱫᱽᱨᱟᱹ  ᱥᱟᱶᱛᱟ  ᱨᱮ  ᱡᱤᱣᱤᱫ  ᱛᱟᱸᱦᱮᱸᱱ  ᱨᱮᱭᱟᱜ  ᱦᱚᱠ  

ᱢᱮᱱᱟᱜ  ᱜᱮᱭᱟ ᱾  ᱩᱯᱟᱹᱞ  ᱦᱚᱸ  ᱡᱚᱠᱷᱚᱱ  ᱟᱡᱟᱜ  ᱵᱟᱯᱞᱟ  ᱨᱮ  ᱮᱨᱮ  ᱨᱮᱭᱟᱜ  ᱠᱟᱛᱷᱟᱭ  

ᱵᱟᱰᱟᱭ  ᱠᱮᱜᱼᱟ ᱾  ᱫᱟᱸᱥᱟᱸᱭ  ᱜᱩᱨᱩᱣᱟᱜ  ᱠᱟᱛᱷᱟ  ᱞᱮᱠᱟᱛᱮ  ᱥᱤᱨᱚᱱ  ᱟᱨ  ᱩᱯᱟᱹᱞᱟᱜ  

ᱵᱟᱯᱞᱟ  ᱨᱮ  ᱮᱨᱮ  ᱦᱩᱭ  ᱠᱟᱛᱮ  ᱨᱮᱦᱚᱸ  ᱵᱟᱯᱞᱟ  ᱦᱩᱭ  ᱟᱠᱟᱱᱟ  ᱚᱱᱟᱛᱮ  ᱠᱚᱲᱟ  

ᱵᱟᱝᱠᱷᱟᱱ  ᱠᱩᱲᱤ  ᱡᱟᱸᱦᱟᱸᱭᱼᱜᱮ  ᱢᱤᱫ  ᱦᱚᱲᱠᱤᱱ ᱜᱩᱡᱩᱜᱼᱟ ᱾  ᱩᱯᱟᱹᱞ  ᱫᱚ  ᱥᱤᱨᱚᱱᱟᱜ  

ᱡᱤᱣᱤ  ᱵᱟᱧᱪᱟᱣ  ᱞᱟᱹᱜᱤᱫ  ᱱᱟᱭᱱᱚ  ᱴᱷᱮᱱᱮ  ᱥᱮᱱ  ᱞᱮᱱᱟ  ᱟᱨ  ᱱᱟᱭᱱᱚ  ᱴᱷᱮᱱᱮ  ᱱᱮᱦᱚᱨ  

ᱞᱮᱱᱟ  ᱡᱮ  ᱥᱤᱨᱚᱱ  ᱫᱚ  ᱟᱢ  ᱜᱮᱢ  ᱵᱟᱧᱪᱟᱣ  ᱫᱟᱲᱮ  ᱟᱭᱟ ᱾  ᱚᱱᱟᱛᱮ  ᱥᱤᱨᱚᱱ  ᱛᱮᱠᱚ  

ᱚᱲᱟᱜ  ᱥᱮᱱᱚᱜ  ᱟᱢᱟᱜ  ᱟᱹᱰᱤ  ᱞᱟᱹᱠᱛᱤ  ᱠᱟᱱᱟ ᱾  ᱩᱯᱟᱹᱞᱟᱜ  ᱠᱟᱛᱷᱟ ᱱᱟᱭᱱᱚ  ᱡᱚᱠᱷᱚᱱ  

ᱥᱤᱨᱚᱱ  ᱛᱮᱠᱚ  ᱚᱲᱟᱜᱼᱮ  ᱥᱮᱱ  ᱞᱮᱱᱟ ᱾  ᱟᱪᱠᱟ  ᱥᱤᱨᱚᱱ  ᱟᱡ  ᱟᱭᱳ  ᱢᱟᱹᱛᱤ  ᱱᱟᱭᱱᱚ  ᱧᱮᱞ  

ᱧᱟᱢ  ᱠᱟᱛᱮᱭ  ᱢᱮᱱ  ᱠᱮᱜᱼᱟ ᱼ  “ᱦᱟᱭ  ᱨᱮ ᱾  ᱦᱟᱭ  ᱨᱮ ᱾  ᱟᱢ  ᱫᱚ  ᱪᱮᱫᱟᱜ  ᱟᱫᱚ  ᱱᱚᱰᱮᱢ  

ᱦᱮᱡ  ᱮᱱᱟ ?  ᱥᱤᱨᱚᱱ  ᱜᱩᱡᱩᱜ  ᱵᱟᱨᱟᱵᱟᱹᱨᱤᱭ  ᱨᱩᱣᱟᱹᱜ  ᱠᱟᱱᱟ  ᱟᱨ  ᱟᱢ  ᱫᱚ  ᱱᱚᱰᱮ  

ᱡᱚᱡᱚᱢᱮᱢ  ᱦᱮᱡ  ᱮᱱᱟ  ᱾  ᱚᱰᱚᱠ  ᱜᱚᱫᱚᱜ  ᱢᱮ  ᱱᱤᱛ  ᱜᱮ  ᱱᱚᱰᱮ  ᱠᱷᱚᱱ  ᱾”19  ᱱᱟᱦᱟᱜ  

ᱥᱚᱥᱱᱚᱜ  ᱡᱩᱜᱽ  ᱨᱮᱦᱚᱸ  ᱥᱟᱶᱛᱟ  ᱨᱮ  ᱟᱸᱫᱷᱟ  ᱯᱟᱹᱛᱭᱟᱹᱣ  ᱫᱚ  ᱦᱚᱲ  ᱴᱷᱮᱱ  ᱡᱟᱯᱟᱜ  

ᱵᱟᱲᱟᱜ  ᱠᱟᱱ  ᱜᱮᱭᱟ ᱾  ᱚᱱᱟᱛᱮ  ᱥᱟᱶᱛᱟ  ᱨᱤᱱ  ᱢᱤᱼᱢᱤᱫ  ᱦᱚᱲ  ᱥᱮᱪᱮᱫᱚᱜ  ᱞᱟᱹᱠᱛᱤᱜ  

ᱠᱟᱱᱟ ᱾  ᱵᱟᱝᱠᱷᱟᱱ  ‘ᱨᱟᱹᱦᱤ  ᱪᱮᱛᱟᱱ  ᱛᱮ’  ᱜᱟᱭᱟᱱ  ᱞᱮᱠᱟ  ᱥᱟᱶᱛᱟ  ᱨᱤᱱ  ᱟᱹᱰᱤᱜᱟᱱ  

ᱠᱩᱲᱤ  ᱜᱤᱫᱽᱨᱟᱹ  ᱟᱠᱚᱣᱟᱜ  ᱦᱚᱠ  ᱟᱹᱭᱫᱟᱹᱨ  ᱠᱷᱚᱱ  ᱱᱟᱦᱚᱠ  ᱜᱮᱵᱚᱱ  ᱥᱟᱦᱟ  ᱜᱤᱰᱤ  

ᱠᱟᱠᱚᱣᱟ ᱾  ᱥᱟᱶᱛᱟ  ᱡᱩᱫᱤ  ᱞᱟᱦᱟ  ᱥᱮᱫ  ᱞᱟᱦᱟᱭ  ᱨᱮᱭᱟᱜ  ᱢᱮᱱᱟᱜ  ᱠᱷᱟᱱ  ᱮᱱᱠᱷᱟᱱ  

ᱠᱩᱲᱤ  ᱜᱤᱫᱽᱨᱟᱹ  ᱢᱟᱱᱚᱛ  ᱮᱢᱚᱜ  ᱟᱹᱰᱤ  ᱞᱟᱹᱠᱛᱤᱜ  ᱠᱟᱱᱟ ᱾  ᱡᱟᱸᱦᱟᱸᱛᱤᱱ  ᱵᱷᱩᱨ  

ᱥᱟᱶᱛᱟᱼᱨᱤᱱ  ᱠᱩᱲᱤ  ᱜᱤᱫᱽᱨᱟᱹᱠᱚ  ᱛᱩᱞᱩᱡ  ᱟᱸᱫᱷᱟ  ᱯᱟᱹᱛᱭᱟᱹᱣ  ᱵᱚᱱ  ᱫᱚᱦᱚᱭᱟ  ᱩᱱ  

ᱵᱷᱩᱨ  ᱥᱟᱶᱛᱟ  ᱫᱚ  ᱵᱟᱭ  ᱞᱟᱦᱟ  ᱠᱮᱭᱟ ᱾  ᱚᱱᱟᱛᱮ  ᱥᱟᱶᱛᱟ  ᱨᱤᱱ  ᱠᱩᱲᱤᱼᱠᱚᱲᱟ  

ᱥᱮᱪᱮᱫᱚᱜ  ᱫᱚ  ᱞᱟᱹᱠᱛᱤ  ᱠᱟᱱᱟ ᱾  ᱛᱚᱵᱮ  ᱮᱱᱟᱝ  ᱵᱮᱥ  ᱟᱨ  ᱵᱟᱹᱲᱤᱡ  ᱵᱚᱱ  ᱥᱟᱞᱟ  

ᱵᱟᱪᱷᱟᱣ  ᱠᱮᱭᱟ ᱾  ᱮᱱᱠᱷᱟᱱᱼᱜᱮ  ᱥᱟᱶᱛᱟ  ᱠᱷᱚᱱ  ᱟᱸᱫᱷᱟ  ᱯᱟᱹᱛᱭᱟᱹᱣ  ᱪᱟᱵᱟᱜᱼᱟ ᱾  

ᱥᱟᱨ ᱠᱟᱛᱷᱟ (Conclusion)  

ᱥᱟᱶᱛᱟᱼᱨᱤᱱ   ᱡᱟᱸᱦᱟᱸᱭ    ᱦᱚᱲᱠᱚ  ᱱᱩᱠᱨᱤᱼᱪᱟᱹᱠᱨᱤ  ᱧᱟᱢ  ᱠᱟᱛᱮ  ᱥᱚᱦᱚᱨᱼᱵᱟᱡᱟᱨ  ᱠᱚᱨᱮ  

ᱢᱮᱱᱟᱜ  ᱠᱚᱣᱟ  ᱩᱱᱠᱩ  ᱦᱚᱸ  ᱡᱮᱢᱚᱱ  ᱥᱟᱨᱼᱥᱟᱹᱜᱩᱱ  ᱧᱮᱞ  ᱠᱟᱛᱮ  ᱮᱱᱟᱝᱜᱮ  ᱵᱟᱯᱞᱟ  ᱫᱚ  

ᱞᱟᱹᱠᱛᱤᱜ  ᱠᱟᱱᱟ ᱾  ᱥᱮᱫᱟᱭ  ᱦᱟᱯᱲᱟᱢ  ᱠᱚᱠᱚ  ᱢᱟᱜ  ᱯᱷᱟᱫᱟ  ᱟᱠᱟᱜ  ᱦᱚᱨ  ᱛᱮᱜᱮ  

ᱥᱟᱱᱟᱢ  ᱦᱚᱲ  ᱵᱚᱱ  ᱛᱟᱲᱟᱢ  ᱞᱮᱠᱷᱟᱱ  ᱥᱟᱣᱛᱟ  ᱨᱤᱱ  ᱦᱚᱲ  ᱱᱤᱨᱟᱹᱭ  ᱨᱮᱵᱚᱱ  

ᱛᱟᱸᱦᱮᱸᱱᱟ ᱾  ᱫᱟᱸᱥᱟᱸᱭ  ᱪᱟᱸᱫᱚ  ᱵᱟᱞᱮ  ᱢᱩᱞᱩᱜ  ᱢᱟᱸᱦᱟᱸ  ᱠᱷᱚᱱ  ᱫᱟᱸᱥᱟᱸᱭ  ᱪᱟᱸᱫᱚ  ᱜᱮᱞ  

ᱢᱟᱦᱟᱸ  ᱦᱟᱹᱵᱤᱡ  ᱫᱟᱸᱥᱟᱸᱭ  ᱠᱚ  ᱫᱟᱬᱟᱱᱟ  ᱾  ᱚᱱᱟ  ᱜᱩᱨᱩᱼᱪᱮᱞᱟ  ᱟᱠᱷᱲᱟ  ᱠᱷᱚᱱ  ᱜᱮᱠᱚ  

ᱚᱰᱚᱠᱚᱜᱼᱟ, ᱡᱟᱸᱦᱟᱸᱨᱮ  ᱨᱩᱢᱩᱜ,  ᱚᱡᱷᱟ  ᱵᱤᱨᱫᱟᱹ,  ᱨᱟᱱᱼᱢᱩᱨᱜᱟᱹᱱᱠᱚ  ᱪᱮᱫ  ᱟᱠᱚᱣᱟ  ᱾  

ᱫᱟᱸᱥᱟᱸᱭ    ᱜᱩᱨᱩᱣᱟᱜ    ᱜᱩᱨᱩᱼᱪᱮᱞᱟ    ᱟᱠᱷᱲᱟ    ᱱᱟᱣᱟ    ᱜᱟᱹᱨᱩᱛᱮ    ᱩᱫᱮᱞ    ᱨᱟᱠᱟᱵ  

ᱞᱟᱹᱠᱛᱤ  ᱠᱟᱱᱟ ᱾  ᱥᱮᱸᱫᱽᱨᱟ  ᱦᱚᱸ  ᱥᱟᱶᱛᱟ  ᱨᱮᱭᱟᱜ  ᱥᱮᱨᱣᱟ  ᱠᱟᱱ  ᱜᱮᱭᱟ ᱾  ᱯᱷᱟᱹᱜᱩᱱ  

ᱵᱚᱸᱜᱟ  ᱮᱭᱟᱭ  ᱢᱟᱸᱦᱟᱸ  ᱠᱷᱚᱱ  ᱢᱮᱱᱫᱚ  ᱵᱟᱦᱟᱸ  ᱵᱚᱸᱜᱟ  ᱟᱜ  ᱨᱟᱲᱟ  ᱢᱟᱸᱦᱟᱸ  ᱦᱤᱞᱚᱜ  

ᱠᱷᱟᱱ  ᱡᱷᱮᱸᱴ  ᱪᱟᱸᱫᱚ  ᱠᱩᱱᱟᱹᱢᱤ  ᱦᱟᱹᱵᱤᱡ  ᱥᱮᱸᱫᱽᱨᱟ  ᱦᱩᱭᱩᱜᱼᱟ ᱾ ᱚᱠᱟᱞ  ᱨᱮ  ᱥᱮᱸᱫᱽᱨᱟ  

ᱟᱨ  ᱫᱤᱦᱨᱤ  ᱵᱟᱝ  ᱠᱩᱞᱤ  ᱵᱩᱡᱷᱟᱹᱣ  ᱠᱟᱛᱮ  ᱥᱮᱸᱫᱽᱨᱟ  ᱥᱮᱱᱚᱜ  ᱵᱟᱝ  ᱵᱩᱜᱤᱭᱟ  ᱾  ᱱᱮᱰᱟ  

ᱜᱚᱰᱟ  ᱨᱮᱜᱮ  ᱥᱮᱸᱫᱽᱨᱟ  ᱫᱚ  ᱞᱟᱹᱠᱛᱤᱜ  ᱠᱟᱱᱟ ᱾   ᱚᱱᱟ  ᱥᱮᱸᱫᱽᱨᱟ  ᱵᱤᱨ  ᱨᱮᱭᱟᱜ  ᱥᱩᱛᱟᱺᱱ  

ᱴᱟᱺᱰᱤ  ᱨᱮᱜᱮ  ᱥᱟᱶᱛᱟ  ᱨᱮᱭᱟᱜ  ᱢᱩᱪᱟᱹᱫ  ᱵᱤᱪᱟᱹᱨ  ᱦᱩᱭᱩᱜᱼᱟ ᱾  ᱡᱟᱸᱦᱟᱸᱫᱚ  ᱞᱚᱼᱵᱤᱨ  

ᱵᱤᱪᱟᱹᱨᱵᱚ  ᱢᱮᱛᱟᱜ  ᱠᱟᱱᱟ ᱾  ᱱᱤᱛᱟᱜ  ᱚᱠᱛᱚᱼᱨᱮ  ᱞᱚᱼᱵᱤᱨ  ᱵᱤᱪᱟᱹᱨ  ᱵᱟᱧᱪᱟᱣ  ᱫᱚᱦᱚ  

ᱞᱟᱹᱠᱛᱤᱜ  ᱠᱟᱱᱟ ᱾ ᱥᱮᱫᱟᱭ  ᱠᱷᱚᱱ  ᱥᱟᱶᱛᱟ  ᱨᱮ  ᱛᱟᱞᱟᱠ  ᱢᱮᱱᱟᱜᱼᱟ ᱾  ᱩᱭᱦᱟᱹᱨ  ᱟᱹᱪᱩᱨ  

ᱠᱟᱛᱮᱼᱜᱮ  ᱛᱟᱞᱟᱠ  ᱞᱟᱹᱠᱛᱤᱭᱟ,  ᱵᱟᱝᱠᱷᱟᱱ  ᱥᱤᱨᱚᱱ  ᱞᱮᱠᱟ  ᱠᱚ  ᱠᱚᱝᱠᱟᱜᱼᱟ ᱾  ᱨᱮᱸᱜᱮᱸᱡ  

ᱟᱨ  ᱱᱟᱪᱟᱨ  ᱧᱮᱞ  ᱠᱟᱛᱮ  ᱟᱨ  ᱵᱮᱜᱚᱨ  ᱥᱟᱹᱵᱩᱫᱽ  ᱛᱮ  ᱢᱤᱫ  ᱠᱩᱲᱤ  ᱜᱤᱫᱽᱨᱟᱹ  ᱰᱟᱹᱱ  

ᱫᱚᱥ  ᱫᱚ  ᱵᱟᱝ  ᱵᱩᱜᱤᱭᱟ ᱾  ᱥᱟᱶᱛᱟ  ᱡᱩᱫᱤ  ᱞᱟᱦᱟ  ᱥᱮᱫ  ᱞᱟᱦᱟᱭ  ᱨᱮᱭᱟᱜ  ᱢᱮᱱᱟᱜ  

ᱠᱷᱟᱱ  ᱠᱩᱲᱤ  ᱜᱤᱫᱽᱨᱟᱹ  ᱢᱟᱱᱚᱛ  ᱮᱢᱚᱜᱠᱚ  ᱞᱟᱹᱠᱛᱤ  ᱠᱟᱱᱟ ᱾  ᱟᱸᱫᱷᱟ  ᱯᱟᱹᱛᱭᱟᱹᱣ  ᱨᱮ  

ᱟᱹᱬᱡᱷᱟᱹᱣ  ᱠᱟᱛᱮ  ᱱᱟᱭᱱᱚ  ᱞᱮᱞᱟ  ᱰᱟᱹᱱ  ᱫᱚ  ᱟᱞᱚᱵᱚᱱ  ᱫᱚᱥ  ᱠᱚᱢᱟ  ᱾  ᱥᱟᱶᱛᱟ  ᱨᱮ  

ᱛᱛᱤᱨᱞᱟᱹ  ᱠᱚᱦᱚᱸ  ᱢᱟᱹᱱᱵᱚᱱ  ᱮᱢᱟ  ᱠᱚᱢᱟ  ᱾  ᱛᱚᱵᱮ  ᱮᱱᱟᱝ  ᱥᱟᱱᱛᱟᱲ  ᱥᱟᱶᱛᱟ  ᱞᱟᱦᱟ  

ᱥᱮᱫ  ᱞᱟᱦᱟ  ᱥᱮᱱᱚᱜ=ᱟ ᱾               

